
 
 

HESUS, HASI NOS FE MAS GRANDI 

Introdukshon 

Despues di a toka temanan interesante den nos di promé aña nos ke sigui motivá bo 
pa bo fe por bira mas grandi i mas profundo. I ku e fe aki porta bisto den bo bida, bo 
aktonan i bo pensamentunan. Fe, Dios i religion, realmente por hasi un diferensia 
den  bida di hende. Nos lo bai reflekshoná kon nos por praktiká kresementu di nos fe 
i kon fe por guia nos desishonnan, nos akshonnan i nos manera di pensa. 

Nos lo para ketu pa deskubrí kon kada un di nos por buska Dios i kiko nos por hasi 
pa fortalesé nos relashon kunÉ aun mas. Dios a duna nos ankernan pa nos tene na 
dje den nos biahe aki na mundu: p.e. 10 mandamentu. E dies mandamentunan ta un 
guia pa yuda nos sa kua aktonan di nos bida ta segun boluntat di Dios. Iglesia ta 
ofresé nos sakramentunan ku nan ritualnan, señalnan i símbolonan ku ta yuda nos 
mantené kontakto ku nos Dios. 

FE al final no ta solamente un palabra, sino un forsa ku por guia nos pensamentu, 
palabra i akshon. Fe ta duna nos responsabilidatnan ku nos por kumpli kuné 
poniendo Dios su palabra sentral. 

Den nos reflekshonnan, nos lo kombiná historia, doktrina, kreatividat i aktividat 
práktiko. Nos lo deskubrí loke nos mes por hasi pa nos fe manifestá den nos bida 
diario, i nos lo stimulá kada un persona pa buska semper mas konosementu i 
konfiansa den Dios.  

Na final di nivel 3 grupo 2 nos ke hasi bo e preguntanan aki:   

 “Kon e fe ku mi tin por guia mi bida, yuda mi tuma desishonnan, i inspirá mi pa hasi 
bon obranan i biba mas serka di Dios?”  

Prepará bo mes anto pa deskubrí, eksperimentá, i inspirá bo bida ku e lus di fe! 

1. Hende ta buska Dios: Religion i Fe 

E kapítulo aki lo trata e konekshon entre un persona su fe i su estilo di biba, pensa i 

aktua. Den e kaso aki nos ta referí na abo, komo hóben tambe. Tin un konekshon 

entre bo fe i bo estilo di biba, bo manera di pensa i bo manera di aktua? Òf ta asina 

ku bo tin fe den Dios, pero esaki no ta bisto den bo manera di biba, hasi i pensa? 

1.1 E konekshon entre hende su bida, pensamentu, aktonan i nan 
fe.  

Ta importante pa nos para ketu riba kiko fe ta i kon nos 

ta yega na fe. 

E teksto mas sitá den e kaso di fe ta Efesionan 2,8–9: 

“Pasobra pa grasia boso a wòrdu salba pa medio di fe; i 

esaki no ta bin di boso mes, sino e ta un don di Dios.”  

Fe ta un don (grasia), di Dios, pero e ser humano ta 

kooperá libremente ku e don ei. Dios ta ofresé grasia, e 

persona ta respondé. 

Akí ta sigui un ehèmpel simpel, hopi usá den katekésis katóliko pa splika fe: 
 
E ehèmpel di lus i wowo 
Imaginá bo un kamber skur. 

• E lus ta representá Dios i Su grasia. 
• E wowonan ta representá e persona. 

Si no tin lus, no ta importá kon salú e wowonan ta, bo no por mira nada. 
Asina tambe sin e grasia di Dios, nos no por kere. 
Pero si e lus drenta den e kamber i e persona sera su wowonan, tampoko e lo mira 

nada.  

Pues Dios ta ofresé fe, pero e persona tin ku aseptá e fe. Dios no ta fòrsá hende 

pa aseptá e don di fe. 

 

Den Hebreonan 11,1 nos ta lesa: “Fe ke men ku nos ta sigur di e kosnan ku nos ta 

spera di risibí i ku nos ta konvensí di e realidat ku nos no ta mira.” 

Fe no ta solamente “konbensé bo mes di algu”, sino un grasia risibí, ku despues bo 
ta biba, bo ta kuida i bo ta fortalesé. Fe ta duna nifikashon i direkshon na nos bida. 
Ku otro palabra fe ta duna sentido na nos bida. 

Nos tarea i nos reto 

Nos tin un tarea i un reto: biba nos fe personalmente. 

Nos no por bisa ku nos a heredá fe i ku esaki ta sufisiente. Nò. Den nos fe, nos 

mester skohe konsientemente pa Dios. 

 

Papa Benedicto ta bisa: “Fe bo mester diskubrí tur dia di nobo.” 

Esaki ta nifiká ku nos no por bisa nunka: 

• “Mi fe ta bon asina,” 

• “Mi no tin mester di mas fe,” 

• òf “Loke mi tin ta sufisiente.” 

 

Dikon? Pasobra nos mester evaluá nos relashon ku Dios tur biaha di nobo. 

 

Biba fe den bo bida di tur dia 

Nos fe mester ta bisto den: 

• loke nos ta hasi, 

• loke nos ta pensa, 

• i loke nos ta papia. 

 

Nos fe mester ta bisto tambe den nos komportashon ku otro hende. 

Esaki ta inkluí: 

• kon nos ta trata otro, 

• kon nos ta trata nos mes, 

• i kon nos ta biba pa Dios. 

 

Biba bo fe ta mustra ku Dios ta e úniko Dios ku nos ta konfia, ku nos ta krea un 

relashon kunÉ i ku nos ke konosÉ tur dia mas. 

 

Fe i obra ta kana huntu 

Den Hakobo 2,17 ta bisa: “Asina fe tambe ta morto, si e no ta kompañá ku obra.” 

Por ehèmpel: 

• kon nos ta biba ku honestidat, 

• kon nos ta mustra rèspèt, 

• kon nos ta duna amor, 

• i kon nos ta perdoná. 

Tur esaki ta manera di sigui Dios su mandamentunan i Su boluntat. 

Awor ku nos ta sa kiko ta fe i kiko nos ta kere, nos mester biba, pensa i aktua di 

akuerdo ku nos fe di tal manera ku nos fe por sigui krese tur dia. 

TAREA 1 

   

1. Bo a haña bo den un situashon kaminda fe a determiná bo manera di biba, 

pensa i aktua? Diskribí  kòrtiku e situashon i bisa kon bo fe a move bo pa 

pensa i aktua. 

2. Lesa Mateo 17,20 i kontestá e preguntanan aki:  

a) Skirbi ku poko palabra ki bo ta komprondé di e teksto. 
b) Splika kon e teksto tin konekshon ku bo bida personal. 

 

3. Aki bou tin un kurason i bo mannan ku ta ofresé Dios loke bo tin na FE. 

Pinta/skirbi den e kurason algu di bo bida, pensamentu òf akshon ku bo ke 

ofresé na djE. Por ta un promesa pa futuro tambe. 

1.2 Fundeshi i dignidat di reglanan di Iglesia i reglanan sivil 

Den nos mundu di awendia, ku ta hopi influensá pa media sosial, tur hende por duna 
su opinion. Pero no tur opinion ta di akuerdo ku e Palabra di Dios ni ku balornan 
bon pa nos bida. P’esei nos mester tene kuidou pa no laga e mundu transformá nos 
manera di pensa. 

Beibel ta spièrta nos den Romanonan 12,2: 

“No laga e manera di pensa di e mundu forma boso, ma laga Dios transformá boso 
ku un manera nobo di pensa.” 

Komó hóbennan katóliko ku fe, nos no por sigui regla siegamente. Dios ke pa nos 
pensa, kuestioná i buska bèrdat. Fe ta un relashon di konfiansa ku Dios, kaminda 
nos por papia kunÉ sin miedu. 

Segun nos fe katóliko, nos mester ta kritiko: investigá norma i balor i aseptá nan 
segun nos relashon ku Dios. Nos mester buska pa sa kiko ta bon, i kiko ku ta mustra 
amor i rèspèt pa Dios i pa nos próhimo. 

Dignidat humano ta primordial 

Den Génesis 1,27 ta bisa ku Dios a krea tur hende segun Su imágen. P’esei tur 
hende tin mésun dignidat, sin importá ken e ta. Tur regla i norma tantu di Iglesia 
komo sivil, mester respetá e dignidat aki. Un norma ku no ta basá riba amor, 
hustisia i rèspèt pa tur hende, no ta di Kristu. 

Iglesia i nos responsabilidat 
Iglesia tin un responsabilidat sosial. Kristiannan mester biba fe den bida diario, 
defendé e debil, e marginá i esnan ku ta sufri. Nos mester obedesé Dios mas ku 
hende (Echonan 5,29) i sigui loke ta bèrdat. 

Fe katóliko den e mundu di awor ta un kombinashon di fe i reflekshon: fiel na 
Evangelio, pero tambe dispuesto pa pensa i kuestioná. 

Manera Beibel ta bisa den 1 Korintionan 16,14: “Hasi tur kos ku amor.” Pasobra 
amor ta e sentro di tur kos. 

Nos tarea i nos reto 
Nos tin un tarea i un reto: biba nos fe personalmente. 
Nos no por bisa ku nos a heredá fe di nos mayornan i ku esaki ta sufisiente. Nò, den 
nos fe, nos mester skohe konsientemente pa Dios. 

Papa Benedicto ta bisa: “Fe bo mester diskubrí tur dia di nobo.” 
Esaki ta nifiká ku nos no por bisa nunka: 

• “Mi fe ta bon asina,” 
• “Mi no tin mester di mas fe,” 
• òf “Loke mi tin ta sufisiente.” 

Dikon? Pasobra nos mester evaluá nos relashon ku Dios kada bia di nobo. 

Biba fe den bida diario. Nos fe mester ta bisto den: 

• loke nos ta hasi, 
• loke nos ta pensa, 
• i loke nos ta papia. 

• kon nos ta trata otro, 
• kon nos ta trata nos mes, 
• i kon nos ta biba pa Dios. 

Biba bo fe ta mustra ku Dios ta e úniko Dios ku nos ta konfia, ku nos ta krea un 
relashon kunÉ i ku nos ke konosÉ tur dia mas i mas. 

Fe i obra ta kana huntu 
Hakobo 2,17 ta bisa: “Asina fe tambe ta morto, si e no ta kompañá ku obra.”  
Djis bisa ku bo tin fe no ta sufisiente. Bo fe mester ta kompaña ku bon komportashon 

Por ehèmpel: 

• biba ku honestidat, 
• mustra rèspèt, 
• duna amor, 
• i pordoná. 

Tur esaki ta manera di sigui Dios su mandamentunan i Su boluntat. I komo mayoria 
leinan sivil, ta salí for di e mandamentunan di Dios, kumpli ku mandamentunan di 
Dios ta nifiká kumpli tambe ku leinan sivil. 

Awor ku nos ta sa kiko ta fe i kiko nos ta kere, nos mester biba, pensa i aktua di un 
manera ku nos fe por krese tur dia. 

 

 

 

 

 

 

 



7 
 

 

 

TAREA 2 

1. Nos a siña ku pa praktiká dignidat humano nos mester sa ku tur hende ta 

importante, tur hende tin balor, i ku mester trata tur hende ku rèspèt. 

 

a) Kon lo bo yuda un hende grandi ku kada bes ta pidi bo su yudansa te 

ku bo a kuminsá kansa? Duna un ehèmpel konkreto. 

 

b) Bo kolega ta papia Spañó. E tin hopi difikultat pa sigui e lèsnan. El a 

aserká abo pa yud’é. Kon lo bo hasi esaki? Skibi 4 punto kon lo bo 

yuda. 

 

2. Un norma di nos Iglesia katóliko ta pa asistí na misa tur djadumingu. Pa abo 

ku tin un djòp riba e dia aki esaki ta difísil pa kumpli kuné. Kiko bo por hasi pa 

sigui e norma di Iglesia aki den bo bida diario? Skirbi kon bo por respetá i 

kumpli ku e regla aki. 

 

3. Wak e Video di YouTube. Despues kontestá e preguntanan: 

Título: “Normas de la Iglesia Católica para Niños” 

Link: https://www.youtube.com/watch?v=2N_gFZUw0aM 

a) Kiko bo a wak den video ku ta un norma importante di Iglesia?  
b) Bo sa kiko ta dignidat humano i kon nos por tratá tur hende ku rèspèt 

mirando e video? 
c) Skirbi kiko e dignidat humano ta. 

 

 

1.3 Eksperensia di bida komo destino, historia, i historia di 
salbashon. 

Nos bida tin un propósito 

Nos bida riba mundu no ta pa kasualidat. Bestianan i matanan ta eksistí, pero nos 

komo hende tin algo mas: nos tin un spiritu i un mente ku por sòru ku nos tin un 

konosementu i relashon ku Dios. 

Dios a pone nos riba mundu pa: 

• konos’É, 

• stim’É, 

• sirbiÉ, 

• i un dia alkansá felisidat eterno. 

Esaki ta nos meta i mishon. 

Nos bida ta manera un buki bashí. Dios a duna nos libertat pa yena e buki di nos 

bida ei. Pero pa nos ta felis di bèrdat, nos mester yena nos bida ku kosnan ku ta 

agradá Dios: amor, rèspèt i servisio. 

Eksperensianan di fe 

Komó hóben, bo por tin eksperensianan ku ta fortalesé bo fe, òf ku ta trese 

preguntanan. Ta normal. 

Tin hende ta kere den angel wardadó, ku ta protehá i yuda nos. Pa hopi hende, e fe 

ei a bira mas fuerte despues di eksperensianan ku nan no por splika, manera keda 

salbá den un aksidente. 

Mama Maria i testimonio di fe 

Mama Maria a aparesé na diferente lugá pa duna mensahe di fe i speransa. P’esei 

hopi hende ta bai peregriná na lugánan manera Lourdes, Fátima i Guadalupe, 

kaminda Mama Maria a aparesé     

Hopi testimonio ta mustra ku orashon, manera rosario, a yuda hende haña pas, 

solushon i hasta sanashon. 

 

    

  

 

 

 

 

      Lourdes          Fatima                    Guadeloupe

   

 

➢ Eksperensia di bida komo destino.  

Nos bida no ta un aksidente ni un simpel suerte. Dios a yama nos pa amor. Den 

nos kurason tin un deseo profundo pa Dios: un hamber pa pas, i e sentido i 

eternidat. 

Hesus ta bisa: Mi ta e kaminda, bèrdat i bida, niun hende no por yega serka Tata si 

no ta pa medio di Mi”. (Huan 14,6) 

Esaki ta mustra nos ku nos bida ta un andá ku Dios, i den un diálogo kontinuo 

kunÉ. Dios ta tuma nos na serio i ta mustra nos atraves di e bida di Hesus aki na 

mundu e kaminda, pasobra E tin un plan pa nos. 

Hesus ta nos ehèmpel 

E destino final di nos bida ta ta serka Dios, den Su reino di amor. Hesus a mustra 

nos kon pa biba esaki. El a biba semper fiel na Dios su boluntat, asta ora ku no 

tabata fásil. 

Hesus ta bisa: “Mi kuminda ta kumpli ku boluntat di Esun ku a manda Mi i kompletá 

e trabou ku El a enkargá Mi.”  (Huan 4,34) 

E ta siña nos ku bida no ta semper trata di fasilidat, sino di fieldat i konfiansa den 

Dios. 

Skohe pa konfia Dios 

Den bida tin momentu kaminda nos mester skohe: sigui nos propio plan òf konfia 

Dios. Hesus semper a skohe amor, obediensia i entrega na Dios. 

Entregá bo mes na Dios no ta derota. Al kontrario, e ta halsa nos na nos plenitut, 

kaminda nos por ta realmente felis. 

Nos bida tin un propósito 

Siguiendo Hesus, nos ta komprondé ku nos destino ta: 

• biba den amor, 

• sirbi otro, 

• i bai serka Dios. 

Esei ta e kaminda ku ta duna sentido real na nos bida. 

 

➢ Eksperensia di bida komo historia.  

Nos mester sa ku Dios ta presente tur momentu den nos bida. Nos historia 
personal no ta separá for di e historia di Dios, e ta parti di un plan mas grandi di 
Dios. Na e manera ku nos ta respondé na e inspirashonnan di Dios, nos ta influensá 
kon nos historia ta bai. 

Beibel ta bisa: “T’Ami so konosé e plannan ku Mi tin pa boso, Mi ta sigurá boso ku 
mi ke boso felisidat, no boso desgrasia; Mi ta primintí boso un futuro yen di 
speransa.” Yeremías 29, 11.  

Nos no mester buska Dios solamente den kosnan grandi òf difísil. Un sonrisa, un 
momentu di silensio, asta un doló por ta señal ku Dios t’ei. Ora nos mira nos bida 
komo un historia ku Dios na timon, nos bida ta bira un testimonio di fe i gratitut. 

Hesus mes tin un historia humano. El a nase, a krese, a yora, a sufri i a stima. 

Hesus a skucha hende, a parti pan i a sana hende. Su bida ta mustra nos ku Dios ta 

den nos historia humano tambe. Dios no ta leu for di nos. Esei ta mustra ku kada 

bida humano por bira un lugá di presensia di Dios, basta nos pèrmití esaki. 

 

➢ Eksperiensa di bida komo parti di historia di salbashon 

E obranan di Dios den historia ta pa salba nos i uni nos kunÉ. E krus i e 
resurekshon ta e punto mas haltu di e historia di amor di Dios. 

Beibel ta bisa: “Pasobra Dios a stima mundu asina tantu ku El a duna su úniko Yu, 

 pa tur esnan ku ta kere den djE, no bai pèrdí, ma haña bida eterno.” (Huan 3,16) 

Na e krus, Hesus a uni su sufrimentu ku nos. Den su resurekshon, El a mustra ku 
amor ta mas fuerte ku morto.Pero salbashon no ta solamente algu di pasado. 
Hesus ta sigui traha awe: ora nos skohe pa pordoná, pa sirbi otro i pa konfia Dios. 

Nos ta parti di e mésun historia di Abraham, Maria i Hesus. Kada akto di amor ta 
un kapítulo nobo den e historia di salbashon ku Dios ta skirbi den nos tempu. 

TAREA 3 

1. Wak e video aki riba Youtube: Un testimonio fuerte i klaro di un hende ku a 

superá retonan grandi i a haña sentido i destino den Dios, sin man, sin brasa i sin 

pia — e ta papia di speransa, fe i salbashon.  https://youtu.be/37M_KkoAUzE 

 

a) Kon e video aki a toká bo?. 

b) Kon e Nick su fe den Dios a duna su bida un sentido nobo?  

c) Traha un orashon gradisiendo Dios pa e mener aki i pidi pa e sigui ku e 

fe ku e ta demonstrá. 

 

2. Bo sa hopi di Hesus su bida. Hesus a bin na mundu pa nos por haña 

salbashon.  

a) Deskribí bo propio idea di “salbashon.”  
b) Kon Hesus a traha riba abo su salbashon (personal)? 

 

 

 

 

 

 

 

Testimonio di Nick Vujicic, nasé na Australia 

 

  

https://youtu.be/37M_KkoAUzE

2. E 10 mandamentunan, base pa un konsenshi 

kristian krítiko 
 

Dios a skohe Moises, un hudiu kriá den palasio pa bai liberá su pueblo ku tabata 

biba den sklabitut. Despues di basta lucha ku e fárao, e pueblo hudiu a logra sali for 

di Egipto. Salida (Éksodo) for di Egipto a nifiká pa e pueblo libertat di sklabitut. Nan a 

traha hopi aña i sufri bou di yugo di kapatasnan di e rei. E libertat aki tabata manera 

un milager di liberashon. Pa nan e salida aki tabata tambe un komienso nobo, un 

pakto nobo ku Dios ku a mustra nan ku E ta poderoso i ku E ta stima su pueblo. Dios 

ta bisa den Éksodo 6,7 “ Lo Mi tuma boso komo mi pueblo i lo Mi ta boso Dios”i 

tambe den Levítiko 26,12: “Unda ku boso bai lo Mi ta huntu ku boso, lo Mi ta boso 

Dios i boso lo ta mi pueblo.” 

2.1 E Dies Mandamentu i e Mandamentu di Amor 

E pueblo di Dios durante kuarenta aña den desierto a lubidá vários bes ku Dios ta ku 
nan i ku E ta nan úniko Dios. Señor a manda pa nan dies mandamentu riba dos 
tabla. Señor Dios kier a siña nan kon nan tin ku biba den libertat berdadero, ku 
rèspèt, hustisia i amor. Dios a duna nan lei, fe i propósito, pa nan komprondé ku nan 
tin un relashon speshal ku Dios ku ta nan Guia, Protektor i Salbador. E dies 
mandamentunan ku Dios a duna na seru di Sinaï tabata e guia pa biba liber ku 
rèspèt pa Dios i pa otro, sin bolbe ta katibu di maldat òf piká. Dios kier a bisa nan pa 
nan sigui e kaminda ku ta mantené nan realmente liber.  

Moises a baha for di seru ku e tablanan ku dies 
mandamentu. E mandamentunan aki ta konta pa nos 
kada un awendia tambe i ta un di e pilarnan di nos fe 
katóliko. Bibando segun e dies mandamentunan nos por 
evitá piká i hasta miedu, depreshon i inhustisia. Bibando 
nan nos ta sinti ku Dios ta presente i ku E ke sigui guia i 
kana ku nos riba e kaminda rekto. Un bida di libertat, fe i 
amor ku Dios i ku hende.  

Nos por lesa e dies mandamentunan den Éksodo 20,2–
17 i den Deuteronomio 5,1–21, pero tin mas kaminda den 
Beibel ku tambe nan ta keda menshoná. 

E tres promé mandamentunan ta siña nos kon nos relashon ku Dios mester ta. 
1. Adorá Dios so i stim’ É mas ku tur kos 
2. No usa nòmber di  Dios sin mester 
3. Santifiká dia di Señor 
 

E shete otro nan ta pa siña nos kon pa stima otro hende, bo próhimo. Ta reglanan di 
amor i rèspèt pa mantené pas den komunidat.  

 
4. Honra bo tata i bo mama 
5. No mata 

6. No hasi kos deshonesto 
7. No hòrta 
8. No lamantá falsu testimonio riba bo próhimo 
9. No deseá kos deshonesto 
10. No kudishá kos di otro hende 

 

1. Adorá Dios so i stim’É mas ku tur kos.  
Esaki ta e mandamentu di Amor. Dios ta nos Tata ku ta stima 
nos.  Ta p’esei nos mester stim’É di henter nos kurason i mas 
ku tur kos. Dios ta Santu. E ta grandi, E por hasi tur kos ku ta 
bon. Dios ke pa nos kere den DjE, pasobra E ta e bèrdat i nos 
mester konfia den Dje, pasobra E ta bondat. Dios ke pa nos ta 
felis. Nos mester pone Dios na promé lugá den nos bida. Nos 
no mester laga kos di mundu desviá nos for di Su amor òf laga 
mundu bira mas importante pa nos.          
 
Éksodo 20,3: “No sirbi niun Dios ku no t’ Ami” 
        

2. No usa nòmber di  Dios sin mester 
Dios Su nòmber ta santu. Nos mester usa nòmber di Dios den 

orashon, pa adorá Dios i pa mustr’É ku nos stim’É i ku nos ta 

konfi’É. Dios Su nòmber ta poderoso, Santu i bendishoná. Ora 

nos bisa: ”Den nòmber di Dios mi ta bai hasi mi trabou”, kiermen 

ku nos ta respetá i honra Dios Su nòmber. Nos ta konfia ku Dios 

ta bendishoná e trabou. Nos mester usa Dios su nòmber ku 

rèspèt i kariño. No pa zundra òf mustra nos disgustu. (p.e. Por 

Dios mi ta bisa bo, mi tin hopi rabia riba e mucha ei! ; Hesus e 

mucha a keda mahoso den e paña ei! )  

I sigur nos mester bisa ku e ekspreshon a bira kustumber, parti di 

nos kultura. 

     

    Éksodo 20,7: No malusá nòmber di Señor, bo Dios.” 

 
 

3. Santifiká dia di Señor 
Nos tin seis dia pa hasi tur trabou, pero e di shete dia ta dia di 

sabat, konsagrá na Señor, bo Dios.  Dios den seis dia a traha 

shelu, tera i laman i tur loke ta pertenesé na nan, pero riba e di 

shete dia el a sosegá. Hesus a resusitá despues di tres dia. E 

dia ei pa nos ta djadumingu. Ta p’esei a proklamá djadumingu 

komo dia di Señor.  

E dia ei Señor a hasi sagrado i E ke pa nos us’é komo un dia di 

orashon èkstra i reflekshon i pa skucha su Palabra. Nos ta resa i 

kanta ku deboshon i kariño. 

 

Éksodo 20,8 : “Respetá dia di sabat i dedik’é na Señor” 

 

 

l 

lll 

ll 

4. Honra bo tata i bo mama 
Nos tata i nos mama ta e dos personanan mas importante ku 
nos tin aki na mundu. Ta dos regalo grandi ku Dios a duna nos. 
Dios a bisa : honra bo tata i bo mama. Esei ke men, stima nan i 
yuda nan, si nan ta malu òf nan bira grandi, nos mester kuida 
nan ku amor, pasenshi i ku hopi kariño. Dios ke pa nos respetá 
nos tata i mama i tende nan konseho. Dios mes a duna nan su 
grasia i forsa pa kria nan yunan. P’esei yunan mester obedesé 
nan mayornan ku rèspèt i amor. Tur ora, tambe na momentu ku 
bo ta haña ku nan no tin rason. Dios a mara un promesa na e 
mandamentu aki.  
 
Efesionan 6,2–3 ; “ E mandamentu ku ta bisa: Honra bo tata i 
mama, pasobra si bo hasi asina, lo bai bon ku bo i lo bo tin bida 
largu riba mundu.” 

5. No mata. 

Dios a duna nos bida pa nos biba felis. Nos bida ta den su man. 

Ke men, E ta doño di nos bida. Den e di sinku mandamentu 

Dios ta bisa ku ningun hende tin mag di hasi daño na su mes 

bida, ni na bida di otro hende. Nos mester stima otro. Nos tur ta 

ruman. Sea nos ta riku òf pober, ta ruman nos ta. Nos tur ta yu 

di e mésun Tata, Dios. Nos por mata ku palabra tambe, dor di 

insultá otro, hasi otro fèrdrit, papia malu di otro etc.                                                                                                                                                

Pa Dios tur su yunan ta bunita, pasobra E ta den nan i E ta 

stima nan. Dios ke pa tur su yunan stima, pordoná i kuida otro. 

Hopi bes nos ta tende den notisia di bringamentu, guera, 

matamentu, aborto. Nos mester resa pidi Dios pa tur hende biba 

na pas ku otro, i pa nos mes tambe biba mas korekto posibel. 

Lesa: Mateo 5, 21-22 

6. No hasi kos deshonesto. (No kometé adulterio) 
 
E mandamentu aki ta protehá dignidat di amor humano, protehá 
matrimonio i fieldat. E ta referí na e manera kon bo ta trata ku 
seksualidat i relashon amoroso. Esei kier men ku den 
matrimonio ámbos pareha ta respetá otro i no ta tene relashon 
seksual ku otro hende. Den matrimonio mester tin fieldat i 

responsabilidat i rèspèt pa otro.  Sèks no mester bira un deseo 
egoista, pero un ekspreshon di amor i entrega. E ta bai asina leu 
ku un pareha no mester ni pensa riba sèks ora e mira un otro 
hende.  
Den Tèstamènt Bieu nan a trese un muhé serka Hesus ku a 
kometé adulterio. Nan tabata kla pa piedr’é, pasobra ta esei 
tabata e kastigu di e tempu ei. Den matrimonio si nos no respetá 
fieldat na otro, nos ta traishoná nos mes, nos pareha i Dios. Esaki 
ta enserá tambe ku sèks ta sagrado i mester reserv’é pa relashon 
matrimonial.  

lV 

Vl 

V 

Mateo 5, 28 “Ma Ami ta bisa boso: Ken ku fiha su bista riba un 
muhé ku deseo, ya a kometé adulterio den su kurason kaba.” 

 
7. No hòrta.  

Tur loke nos tin ta regalo di Dios, pasobra t’E a duna hende sintí 

pa nan studia i traha pa gana loke nan tin mester pa biba. Señor 

a siña nos tambe ku nos mester respetá loke ta di otro. Si nos ta 

hòrta, nos ta falta ku lei di Dios i esei ta piká. Nos mester pidi Dios 

pordon i debolbé loke nos a hòrta òf drecha e daño di kualkier 

manera.   

 

Efesionan 4, 28 :Esun ku tabata hòrta, mester stòp di hòrta i 

kuminsá gana su pan honradamente pa asina e por yuda esnan 

ku ta den nesesidat. 

8. No lanta falsu testimonio kontra bo próhimo. 
 
Ku e mandamentu akí Dios ta bisa nos ku nos mester papia 
bèrdat semper i ku nos mester respetá nòmber di otro. No daña 
otro su bon nòmber. Nòmber di hende tin hopi balor. Si nos 
papia malu riba hende òf gaña riba hende, nos ta hasi un kos 
masha mahos. Ta un daño grandi ku nos no por drecha mas, 
p’esei nos mester paga tinu riba nos lenga. Esun ku ta stima 
Dios ta stima su ruman tambe. Esun ku ta stima su ruman ta 
kuida su bon nòmber. Dios ta bèrdat, mentira ta kontra bèrdat, 
mentira ta kontra Dios, i mentira ta piká.  
 
Proverbio 12, 22: “ Hende ku ta gaña ta repugná Señor, ma 
hende konfiabel ta agrad’E.” 
 

9. No deseá kos deshonesto 
 

Nos mester keda limpi den nos pensamentunan tambe. Nos 
deseonan mester ta di tal forma ku nan ta na bienestar di nos 
próhimo. Nos no por kere ku ta bon ku nos deseá malu pa un ruman 
den nos kurason. Esaki ta piká. Un pensamentu òf deseo malu ta 
daña relashonnan personal i kibra konfiansa. P’esei nos mester tene 
nos kurason limpi i no laga pensamentu òf deseonan malu drenta. 

 
 

10.  No kudishá kos di otro hende 
 

E mandamentu aki ta relashoná ku envidia i deseo di kosnan di un 

otro manera: yalurs riba otro su bida, posishon, telefòn, kas, outo, 

paña, rikesa, fama etc. Bo ta deseá pa ta abo tin e kosnan ei. Keda 

kontentu ku lokual bo tin. Yama Dios danki pa esei. Si otro hende tin 

algu bunita, bo por mira i bisa “hopi great”, pero no laga envidia 

dominá bo kurason. 

Vlll 

 

Vll 

lX 

X 

No pensa “ami tambe ke e kos ei” te na e punto ku bo ta sinti rabia of 

tristesa. Deseando kosnan di otro por pone ku bo por kai den e piká 

pa stima kosnan material mas ku bo ta stima Dios. Esaki ta hopi 

peligroso.  
 
Siña di ta kontentu ku loke bo tin i traha pa logra bo propio metanan. 

• E ta yuda bo tin mas pas i felisidat. 

• E ta laga bo relashonnan ku amigo i famia keda mas bon. 

• Bo ta siña apresia loke bo tin. 
 

Filipensenan 4,11:  “Mi no ta bisa asina, pasobra mi ta sinti falta di algu, ya ku den 
tur sirkunstansia, mi a siña biba ku loke mi tin”. 
 

Hesus ta bisa nos ku básikamente e dies mandamentunan por resumí nan den dos 
punto:   1. Stima Dios    2. Stima bo próhimo 

Amor ta e fundeshi di tur regla. Sin amor, lei ta keda palabra bashí. E 
mandamentunan aki ta un guia pa biba un bida ku rèspèt, amor, i obediensia na 
Dios i kon nos mester biba un ku otro. 

Awor ku nos a trata e mandamentunan, nos por bai hasi un reflekshon riba bo propio 

bida basá riba e mandamentunan di Dios. Bo ta komprondé ku no ta tur ora bo ta 

sigui tur mandamentunan manera Dios ke. Bo ta rabia, bo no ta pordoná, bo no ta 

trata otro hende bon i mas importante bo no ta duna Dios e lugá ku E meresé den bo 

bida.  

Bo kier mehorá bo bida, bo kier stima Dios mas ku tur kos; bo kier trata  hende ku 

mas amor, amabilidat i rèspèt? Bo ke ta mas serka di Dios i ke komuniká mas kunÉ 

den bo orashon? Bai den bo mes, sea krítiko, buska hende ku por skucha bo i por 

yuda bo buska Dios, sigui Su mandamentunan i biba manera E ta deseá pa hende 

biba. 

 
E Mandamentu di amor, esun di mas importante 

Nos ta lesa awor Mateo 22, 34- 40. Aki un eksperto di lei a purba kue Hesus den 

trampa. El a puntra Hesus kua ta e mandamentu di mas importante den lei. Hesus a 

kontest’é: “Stima Señor, bo Dios, di henter bo kurason, ku henter bo alma i ku henter 

bo mente”. Hesus a bisa ku esaki ta esun mas importante, pero Hesus a bisa su tras 

ku e di dos mandamentu ta mes importante: “ Stima bo próhimo manera bo ta stima 

bo mes”. E dos mandamentunan aki ta akapará tur e dies mandamentunan. 

“Stima Dios riba tur kos i stima bo próhimo manera bo mes.” 

Esaki ta bisa ku amor mester ta e base di tur kos ku bo ta hasi. 

1. Stima Dios riba tur kos 

• Respetá Dios. 

• Trata hasi kosnan bon, honesto i ku bon intenshon. 

• Sea gradisido pa loke bo tin. 

Ehèmpel: 

Bo ta hasi orashon, bo ta trata di no papia mentira, i bo ta hasi kosnan ku ta laga 

otro sinti nan bon. 

2. Stima bo próhimo manera bo mes 

• Trata otro manera bo mes lo ke pa nan trata bo. 

• Yuda amigunan, no praktiká “bullying”, no papia malu di otro. 

• Tene pasenshi i pordoná otro. 

Ehèmpel na skol: 

• Un kompañero no ta komprondé e lès → bo ta yud’é. 

• Un hende ta keda su so den pouze → bo ta invit’é pa sinta ku bo. 

• Bo ta rabiá → pero tòg bo ta papia trankil sin pleita, òf bringa. 

 

3. Stima bo mes tambe 

• Kuida bo mes, hasi bon eskoho. 

• No sigui preshon di grupo pa hasi kos ku bo sa ku no ta bon. 

 

E mandamentu di amor ta siña bo biba ku rèspèt, yuda otro, i hasi kosnan ku bon 

kurason tur dia.  

2.2 Outo-reflekshon riba bo propio bida, basá riba e 
mandamentunan 

Nos ke mustra Dios ku nos a komprondé loke a splika nos di e dies mandamentunan 

i di e mandamentu mas importante. Awor abo, sea humilde i ban analisá bo propio 

bida. Hasi esaki honesto i ku e firme promesa ku bo ta hasié pa drecha bo bida 

kaminda esaki no ta bai bon. E outo-reflekshon ta papia pa su mes. E ta entre abo 

ku Dios, E ta pa bo i di bo. Esaki ta enserá ku bo por ta franko kunÉ i dispuesto pa 

kumpli ku bo promesa. Pa esaki nos ta lesa: 

• Éksodo 20:2–17 (E dies mandamentunan) 
• Deuteronomio 5:1–21 (Ripitishon di e dies mandamentunan) 
• Mateo 22:37–39 (E mandamentu di mas importante i e di dos mandamentu 

Ora bo kaba hasi e reflekshon den bo mes. Bo por usa e siguiente preguntanan i 
kontestá nan segun bo ta biba awor aki ku bo religion i ku Dios: 

• Kon mi relashon ku Dios ta den mi bida? 
• Kon mi ta trata mi famia, amigunan, i hende rònt di mi? 
• Mi ta sigui e mandamentunan aki, òf tin lugá pa mi mehorá? 

Ban purba pone bo kontestanan den un relato kòrtiku. Na final konkluí ku un plan 
realístiko òf un deseo. Kiko bo ke hasi otro òf hasi mas mihó? Kiko por yuda bo pa 
sigui e mandamentunan mas mihó? Siña ku e mandamentunan aki ta sirbi pa duna 
bo guia den bo bida diario. Ta asina Dios ke pa nos biba pa nos ta yunan stimá di 
djE.  

TAREA 1 

 

1. Kon bo ta demonstrá ku bo ta praktiká e mandamentu di amor den bo bida real: p.e. 

den bo trato ku hende, den bo desishonnan, den bo manera di papia? Duna 

ehèmpel. 

2. Awor ku nos a trata e mandamentunan, nos por bai hasi un reflekshon riba 

nos propio bida basá riba e mandamentunan di Dios. Pasa dor di tur 10 

mandamentu i den un relato bo ta skibi kon bo ta kumpli ku nan i kiko bo por 

hasi mihó. 

3. Traha un orashon chikí pa pidi Dios yuda bo pa bo kumpli mihó ku e 

mandamentunan. 

 

Orashon  

3. E Palabra i Echonan di Hesus 
 

Ora Hesus tabata siña su pueblo algu, hopi bia E ta usa parábolanan. Asina tantu el 

a usa nan ku su disipelnan a puntr’É dikon E ta papia asina tantu ku parábola. Mateo 

13: 10- 17: “E disipelnan a aserká Hesus i puntr’É: ‘Pakiko Bo ta papia den parábola 

ku e hendenan? Hesus a kontesta nan: “ Pasobra boso sí a haña komprondementu 

di e sekretonan di reino di shelu, ma nan no”. Komo ku e disipelnan tabata kana ku 

Hesus henter dia, Hesus tabata siña i splika nan hopi kos kaba. Ku parábola, un 

kuenta chikí ku ta kontá pa duna un hende un lès òf un mensahe spiritual. 

Hopi bia e hende, kos, òf situashon den e historia ta simbóliko. Hesus ke lanta 

interes di e skuchadó i lag’é komprondé mas mihó kiko e ke siña òf splika nan. 

E ta konta situashon ku hende por relashoná ku su mes. E ta duna 

nos un siñansa ku nos por apliká na nos bida i E ta duna un mensahe spiritual.  

3.1 Parábolanan di Hesus 

Hendenan den Legano Oriente no ta bisa kosnan asina direkto manera nos ta hasi 

hopi biaha. Si nan kier bisa otro algo, nan ta preferá di konta un historia. No djis 

kualke historia, pero un historia ku un nifikashon mas profundo.  

• Esei ta parti di nan kultura: reklamá algu na un manera respetuoso, pa e 

otro persona nunka pèrdè kara di bèrgwensa. 

• Di otro banda, antiguamente mayoría di hende no tabata sa skirbi i lesa, 

p’esei e historianan tabata un manera importante pa duna siñansa. Un bon 

historia ta algu ku ta keda den bo memoria i asina bo ta siña i kòrda loke 

e historia ke siñá bo. 

 

TAREA 1 

 

• Lesa e siguiente historia i purba saka afó kua lès e ke siña nos. 

 

E Burikunan Spañó 

Pedro i su Opa mester a hasi un biahe largu. Nan a mara e buriku i e hòmber bieu a 

laga Pedro sinta riba e bestia. Nan a sali i a aserka e promé pueblo ku nan mester a 

pasa aden. 

Ora nan a yega na e marshe, e hendenan a wak nan i a murmurá: “Mira, e mucha 

hòmber ei ta pone e hòmber bieu kana i e mes ta sintá riba e buriku.” Pedro a sinti 

su kara bira kòrá di bèrgwensa. Pafó di e pueblo nan a para i kambia. Aliviá, Pedro 

awor a kana banda di e buriku i Opa a sinta den e sia. Asina nan a aserká e di dos 

pueblo. 

Ora nan a yega na e marshe, e hendenan a wak 

nan i a bisa: “Mira kon e hòmber bieu ta laga e 

mucha kana, miéntras ku e mes ta sintá 

kómodamente riba e buriku.” Awor ta Opa a sinti 

bèrgwensa. Pafó di e pueblo nan a para i Opa a 

hasi seña ku Pedro pa e sinta su tras riba e buriko. 

Asina nan a sigui i a aserká e di tres pueblo. Ora 

nan a yega e marshe, e hendenan a mira nan i a kuminsá grita: “Mira poko 

abusadónan di bestia ei! Nan ta sintá nan dos riba un buriku!” Pedro i Opa a spantá 

mashá i no por a warda pa nan sali for di e pueblo pa kaba. Einan nan a baha for di 

e buriko, wak otro i a disidí di kana silensiosamente banda di e buriko. Pedro na man 

robes i su opa na man drechi di e bestia. Asina nan a acerká e di kuater pueblo. Ora 

nan a pasa dor di e marshe, e hendenan a hari nan i bisa, “Mira aki, ta idiot nan ta! 

Nan tin un buriku, pero nan tur dos ta kana banda di dje!” 

Parábolanan 

Di e manera aki Hesus tambe a duna su siñansa. El a usa hopi kuenta largu òf 

kòrtiku pa siña su disipelnan algu. E kuentanan aki nos ta yama un parábola. Den e  

Evangelionan tin mas o ménos 40 di e parábolanan aki di Hesus. 

Hesus tabata tuma un situashon for di bida di tur dia ku tur hende tabata rekonosé 

komo base di su parábola.  

• Di e manera aki E tabata laga su disipelnan komprendé kon e Reino di Dios, , 
ta hinká den otro.  

• Asina El a laga nan familiarisá ku e manera di traha di Dios i kon nan mester 
respondé na esaki. 
 

Si nos tambe komprondé esei, nos por tene kuenta kuné. Pasobra ora nos sa kiko 

Dios ta, e tin nifikashon pa henter nos bida. Nos bida por kambia di bèrdat, pasobra 

bida ku Dios ta kombertí bida den un aventura ku un propósito eterno. 

Siña hende mediante parábola no tabata algu ku Hesus mes a inventá. Den tur 

kultura, historianan semper tabata e medio pa siña, pa transmití sabiduria. E rabinan 

(eskribanan hudiu) tambe a hasi esaki. Na Hebreo un parábola asina ta wòrdu yamá 

masjaal, i na Griego ta yam’é parabolè, parabool òf parabel na Hulandes i na 

Papiamentu parábola. 

Si bo ke komprondé un parábola, bo tin ku puntra bo mes ki lès un hende ke 

transmití ku e parábola ei. Normalmente bo por haña sa esaki fásilmente, por 

ehèmpel ora Hesus kontestá un pregunta ku ta wòrdu hasí na djE. Den e parábola di 

e Bon Samaritano, Hesus ta kontestá e pregunta, “Ken ta mi próhimo?” 

TAREA 2 

• Lesa e parábola di e Bon Samaritano den Lukas 10,25-37 i purba determiná 

ken ta nos próhimo. 

Klaru ku e hòmber hudiu ei tabata sa ken ta su 

próhimo, pero e kier a kohe Hesus den trampa ku 

e pregunta ei. Pasobra si bo tin ku kuida tur hende 

ku ta den nesesidat, pronto lo bo no tin ni tempu ni 

sèn mas pa bo mes biba. Kon Hesus lo a sali for 

di esaki? Pa medio di e parábola aki, Hesus a 

mustra no solamente e hòmber hudiu, pero nos 

tambe, ku karidat ta práktiko i nunka teóriko. Pa 

medio di e parábola ei nos tur por sa ken ta nos 

próhimo. Hesus no ta bisa: “Ken ta mi próhimo,” sino, “Ken su próhimo mi ta?”  Nos 

próhimo ta esun ku nos topa riba nos kaminda, ku tin mester di yudansa. Bo ta 

próhimo di e hende den nesesidat ku bo a duna yudansa.  

Kon nos por splika un parábola? 

Ora di lesa un parábola, tin kuater kos pa paga tinu riba dje: 

1. Kiko ta e situashon di e públiko? Na ken Hesus ta konta e parábola? 

Hende ta bin serka Hesus ku un pregunta. Òf algu a pasa ku e disipelnan no 

sa bon kiko pa hasi kuné. E ora ei E ta duna nan un ehèmpel for di bida 

diario. 

2. Kiko ta e efekto di shòk? 

Un parábola semper tin algu sorprendente, un kambio dramátiko. Hopi biaha 

susesonan den e parábola ta resultá diferente for di loke bo a pensa. 

Normalmente e komienso ta konosí. Tur hende ta rekonosé nan mes den dje. 

Pero ta na final di e parábola e lès importante, e shòk, ku bo no ta spera ta 

bini. 

3. Kua eskoho, kua desishon, e historia ta pidi pa nos tuma? 

Pa Hesus no ta trata di e historianan, pero su intenshon ta ku hende ta hasi 

un eskoho, basá riba nan propio situashon. Sino bo ta kore e riesgo di pèrdè 

e kos di mas importante den bo bida. Bo bida eterno! 

4. Kua simpel bèrdat Hesus ta presentá na nos den e parábola aki? 

Simpel no ta nifiká fásil! E ta nifiká ku ora bo pensa riba dje, e ta fásil pa 

komprondé. Pero normalmente no ta asina fásil pa pone den práktika! 

Komo ehèmpel, nos ta bai lesa i analisá e parábola di e hòmber riku i pober Lázaro. 

( Lukas 16,19-31 ) 

Análisis di un parábola  

Parábola E hòmber riku i Lázaro 

Situashon di e publiko E hendenan tabata hopi religioso, pero na mes 

momento tambe hopi golos pa plaka. 

Efekto di shòk  Su rikesa no por yud’é despues di su morto. 



21 
 

Eskoho aki i awor Skucha awor na e bos di Dios, e palabranan di 

Moises, e profetanan i di Hesus. 

Simpel bèrdat  Hopi di loke hende ta konsiderá importante, no 

ta importante pa Dios. 

 

TAREA 3 

 

a. Lesa e parábola di E yu pèrdí Lukas 15,11-32  i parábola di E Bon 

Samaritano den Lukas 10,25-37. Splika e parábolanan aki usando e 

kuater puntonan menshoná ariba. 

b. Tin biaha Hesus ta usa dos òf tres parábola pa splika e mésun kos. Kiko 

Hesus ke splika ku e siguiente tres parábolanan? 

1. E karné pèrdí Lukas 15, 1-7 

2. E moneda pèrdí Lukas 15, 8-10 

3. E yu pèrdí Lukas 15, 11-32 

c. Tarea den grupo : Dramatisá un parábola di Hesus. Skohe for di un di e 

    parábolanan aki: 

Algun parábola di Hesus: 

1. Mateo 13, 3–23 – Parábola di e sembradó  
 

2. Huan 10, 7–18 – Parábola di e bon Wardadó 
 

3. Lukas 10, 25–37 – Parábola di e bon Samaritano  
 

4. Mateo 13, 24–30 – Parábola di e yerba shimaron meimei di trigo. 
 

5. Lukas 15, 11–32 – Parábola di e yu perdí 
 

6. Lukas 16, 19–31 – Parábola di Lázaro i e hòmber riku 
 

7. Lukas 13, 20–21 – Parábola di zürdeg  
 

8. Lukas 18, 9–14 – Parábola di e fariseo i e kobradó di belasting. 
 

9. Mateo 13, 44 – Parábola tokante e tesoro skondí.  
 

10. Mateo 25, 1–13 – Parábola di e dies hobensitanan 

3.2 Milagernan di Hesus 

Maske Hesus tabata hasi hopi milager, E no tabata ke pa e hendenan mir’É komo un 

hasidó di milager so. E no tabata ke pa nan kompar’É ku e magonan di e tempu ei 

ku tabata hasi magia djis pa haña fama i pa haña sèn. E tabata hasi milager 

solamente ora tabata nesesario i nunka E tabata hasié pa broma kon bon E ta. 

Mayoria biaha e tabata bisa e hendenan ku El a hasi milager p’e, pa nan no bai 

konta niun hende.  

3.2 E diferente sorto di milager di Hesus 

Hesus a hasi diferente sorto di milager. Den e paragraf aki nos ta ban para un ratu 

ketu na e diferetnte tipo di milagernan ku Hesus a hasi. 

1. Milagernan di sanashon 

2. Milagernan pa ekspulsá mal spirtitu (e asina yamá eksorsismo) 

3. Milagernan pa prueba Su outoridat 

4. Milagernan di lanta hende for di morto 

5. Milagernan natural 

6. Milagernan rondó di e bida di Hesus 

 

1. Milagernan di sanashon 

E gran mayoria di e milagernan ku Hesus a hasi, 

tabata milagernan di sanashon. El a kura hende 

lam, siegu, muda, surdu, leproso, e muhé ku 

derame etc.   

 

2. Milagernan pa saka mal spiritu (eksorsismo) 

Tin algun milager di Hesus kaminda e ta kura hendenan ku ta poseé pa mal 

spirtitu. Asina nos ta haña den Marko 1, 23-28, 

tokante di e hòmber den e snoa di Kafárnao i 

esun di e hòmber poseé di Gerasa den Marko 5, 

1-20. Tin algun milager di sanashon ku tambe 

por kai bou di e milagernan di eksorsismo aki, ku 

ta esun di e hòmber muda  (Mateo 9, 32-93)  

3. Milagernan pa prueba Hesus su outoridat 

Un otro tipo di milager ta e milargenan kaminda 

hendenan manera fariseonan i dòktornan di lei ta 

kuestioná Hesus su poder pa hasi milager i e hecho ku E 

ta hasi milager riba dia di sabat. I Hesus ta demonstrá 

nan ku e tin e poder i outoridat di Dios pa kura i saka 

demoño i ku e sabat ta trahá pa e hende, i no e hende pa 

sabat. Ehèmpelnan di e tipo di milager aki ta ora Hesus a 

kura hende i saka demoño for di hende riba dia di sabat. 
(Marko 1,23-28; 3,1-6; Lukas 13,10-17; 14,1-6; Huan 5,1-18; 9,1-41; 

Marko 2,1-12).  

4. Milagernan di lanta hende for di morto 

 

Evangelionan ta skirbi tokante tres milager 

kaminda Hesus a lanta hende for di morto. 

Esun di e yu di Hairo (Marko 5, 21-24); esun di 

e yu di e viuda di Naïn (Lukas 7, 11- 17) i esun 

kaminda Hesus a lanta su amigu Lazaro di 

Betania for di morto. (Huan 11, 1-53)  

5. Milagernan natural 

E milagernan aki ta milagernan ku Hesus no a hasi 

ku hende, pero ku kosnan i ku elementonan di 

naturalesa. Por ehèmpel: El a kalma tempestat 

(Marko 4,35-41); El a kambia awa den biña na e 

kasamentu di Kana (Huan 2,1-12); El a kana riba awa 

(Marko 6, 45-52); El a multipliká kuminda (Marko 6, 

32-44 i Marko 8, 1-10) i tambe e maldishon di e palu 

di figo (Marko 11, 12-14 i 20-21 i Mateo 21, 18-22) 

6. Milagernan rondó di e bida di Hesus 

Esakinan no ta milagernan ku Hesus mes a hasi, pero 

milagernan ku a sosodé kunÉ. Manera su nasementu for 

di un bírgen (Mateo 1,18-25); e manifestashon di Dios 

na momentu di su boutismo (Mateo 3, 13-17) i na su 

transfigurashon riba seru di Tabor (Mateo 17, 1-8); e 

kosnan misterioso ku a sosodé na momentu di su morto 

(Mateo 27, 45-56) i finalmente su subimentu na  shelu 

(Lukas 24, 50-53).  

 

E milagernan di Hesus ta aktonan supernatural ku El a hasi pa mustra su poder, 
amor i fe i pa siñá nos kon biba segun boluntat di Dios. Hesus tin poder riba 
naturalesa, enfermedat, demoño i hasta morto. (Huan 2, 1)  
 
Nos mester konfiá den Dios ku E por hasi kos ku nos no por hasi riba nos mes. 

• Nos mester stima i yuda otro hende ku kompashon. 
• Nos mester sa ku fe i orashon por hasi un diferensia den nos bida. 
• Nos mester komprondé ku nos bida spiritual ta mas importante ku kosnan 

material di mundu. 

TAREA 4 

 

1. Bo ta kere ku Hesus sa kaba kiko un hende ku ta pidi un milager ke? 
2. Kiko Hesus ke di e hende ku ta pidi pa un milager? 
3. Kiko Hesus ta pidi un persona despues ku El a hasi un milager kuné. 
4. Bo ta kere ku Hesus por hasi un milager ainda den nos tempu moderno?  
5. Bo a eksperensiá un milager ku a pasa ku bo mes òf ku otronan? 

Analisá awor algun milager di Hesus. Skohe tres di nan i kontestá e siguiente 

preguntanan: 

1. Kiko Hesus a hasi? 

2. Kiko Hesus a bisa? 

3. Kiko a pasa? 

 

 Huan 10:1-18; Luk. 10:25-37; Mt. 13:24-30; Luk. 15.11-32; Luk. 16.19-31; Luk. Mt. 

13:44; Mt. 7:24-27 òf Mt. 13:1-18) 25:1-13; Mt. 25:31-46; Mt. 13:47-50 

 Ata aki algun ehèmpel: 

1. Hesus a kura un leproso (Mateo 8, 1-4) 

a. Kiko Hesus a hasi? El a saka su man i mishi kuné. 

b. Kiko Hesus a bisa? Mi ke sea kurá. 

c. Kiko a pasa? Mesora e hòmber a kura di e lepra. 

 

2. Sanashon di dos hòmber siegu (Mateo 9, 27-31) 

a. Kiko Hesus a hasi? El a mishi ku nan wowo. 

b. Kiko Hesus a bisa? Sosodé ku boso di akuerdo ku boso konfiansa. 

c. Kiko a pasa? Nan a haña nan bista. 

 

3. Sanashon di un hòmber muda (Mateo 9, 32-33) 

a. Kiko Hesus a hasi? El a saka e demoño fo’i dje. 

b. Kiko Hesus a bisa? (No ta pará skirbí) 

c. Kiko a pasa? E muda a papia.  

4. Dos dogma Mariano di nos tempu moderno 
 

Un dogma ta un prinsipio òf doktrina di fe ku Iglesia katóliko ta deklará, ku 

inspirashon di Dios, i komo tal ta konsiderá kompletamente komo bèrdat i ta 

obligatorio pa tur esnan ku ta sigui fe katóliko, kere. Papa i un konsilio ta rekonosé e 

dogma komo ofishal. Un dogma no ta opinion personal, pero tur katóliko mester 

asept’é, den komunion ku Iglesia, komo un siñansa obligatorio.  

Iglesia Katóliko konosé kuater dogma Mariano: 

1. Maria ta mama di Dios, (Maternidat Divino) aña 431 

2. Maria ta vírgen ántes, durante i despues di duna lus, pues henter su bida, 

(Virginidat Perpetuo) aña 649. 

3. Konsepshon Inmakulá di Maria (konsebí sin pika original). 

4. Asunshon di Maria na Shelu (Maria a wòrdu elevá ku kurpa i alma na shelu ).  

Den e kapítulo aki nos ta bai trata e dos último dogmanan. 

Inmakulada Konsepshon di Maria 

E dogma aki ta bisa ku Maria, a bini na mundu sin piká original pa grasia speshal ku Dios a 

dun’É. Maria a nase sin mancha di piká. Esaki ta un doktrina di Iglesia Katóliko, proklamá 

ofishalmente na 1854 den e karta apostóliko Ineffabilis Deus.  Aunke Beibel no ta bisa esaki 

direktamente, tin versíkulonan ku algun hende ta interpretá asina: Lukas 1,28: E angel a 

drenta serka Maria i bis’é: Mi ta saludá bo! Señor a faboresé bo ku su grasia” (e palabra 

griego kecharitōmenē ta interpretá komo “kompletamente yená di grasia”). E versíkulo aki 

nos ta usa pa sostené e idea ku Maria tin un lugá speshal den bista di Dios. 

Ora nos ta papia di “Inmakulada Konsepshon”, nos no ta papia di nasementu di 
Hesus, sino di e momentu ku Maria mes a wòrdu konsebí den barika di su mama, 
Santa Ana. Dios, ku sa ku Maria lo bira mama di su Yu, a yen’é ku su grasia for di e 
promé momentu, pa asina e por ta puru i sin mancha di piká. 

Ku Maria a nase sin piká ta mustra ku Dios tabatin un plan speshal i amoroso p’e. El 
a prepará un lugá santu pa su Yu. E ta mustra nos tambe ku e grasia di Dios por 
transformá un persona, for di e promé momentu di su bida.  
 

E Asunshon di Maria na Shelu 

E dogma aki: Asunshon di Maria na shelu ta bisa ku ora Mama Maria su bida aki na 
mundu a kaba, Dios a hiba su kurpa i alma na shelu. Maria ta biba den shelu, hibá 
pa Dios mes.  E no ta bisá klaramente, si Maria a fayesé òf si simplemente “el a 
drumi”, manera algun tradishon ta bisa. Pero sigur si ta ku su kurpa no a putrí, ni 
keda na tera manera di nos, sino ku Dios a hiba su kurpa direktamente na shelu. Ta 
un signo di triunfo riba piká i morto. Papa Pius Xll a proklamá e dogma aki dia 1 di 
Novèmber 1950, den e dokumentu Munificentissimus Deus. 

Esaki ta nifiká ku Maria ta e promé ser humano ku ta partisipá na un manera 
kompleto na e resurekshon di Hesus. Maria su Asunshon ta un promesa pa nos 
tambe: ku un dia, nos tambe lo resusitá i biba pa semper ku Dios. 

Dogma 3 –

Inmakulada 

Konsepshon 

Dogma 4 – 

Asunshon di 

Maria 

Kiko e ta nifiká 

Maria a keda sin piká 

original desde su 

konsepshon 

Maria a wòrdu 

hibá na shelu ku 

kurpa i alma 

Kuantu tempu pasá ku e ta deklará 

ofishal 

8 di Desèmber 1854 – 

Papa Pius IX 

1 di Novèmber 

1950 – Papa Pius 

XII 

Kiko Dios a hasi 
A duna Maria grasia 

pa no tin piká 

A elevá Maria na 

gloria di shelu 

                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                      

Momento den bida di Maria 

Ora el a wòrdu 

konsebí (komienso di 

su bida) 

Ora su bida na 

mundu a kaba 

(final di su bida) 

Signifikashon spiritual 

Totalmente puru; 

preparashon pa ta 

mama di Hesus 

Triunfo riba piká i 

morto; promesa di 

bida eterno 

Fiesta 

8 di Desèmber – Dia 

di Inmakulata 

Konsepshon  

 15 di  Ougùstùs  -  

Asunshon di Maria 

 

TAREA 1 

 

Preguntanan pa elaborá klasikal: 

1. Kiko ta bini na bo mente, ora bo tende ku Dios a skohe un muhé hóben i 
simpel pa e gran mishon di ta mama di Su Yu? 

2. Dikon ta importante pa katólikonan kere ku Maria a nase sin piká original? 
3. Kiko fe den Inmakulada Konsepshon ta bisa nos tokante plan di Dios pa salba 

hende? 
4. Kon e Asunshon di Maria por inspirá hende pa kere den un futuro ku 

speransa? 
5. Na ki manera Maria por ta un inspirashon den bo fe òf bo bida personal? 

5. Sakramentunan 

Hesus a bini na mundu pa mustra nos kon biba mihó segun boluntat di Dios i libra 
nos di nos pikánan, i pa a lo largu nos gana nos salbashon. Hesus tabata pa nos un 
Maestro. El a mustra nos ku echo i palabra kon nos tin ku biba komo yunan di Dios. 
El a bisa nos pa nos keda den relashon ku Dios ku orashon i tambe obedesé e 
leinan di Iglesia. Un di e maneranan pa nos hasi esei ta ku e sakramentunan. Nos ta 
risibí e sakramentunan ku nan símbolo, señalnan i ritualnan. Kristu Hesus mes a 
instituí sakramentunan.  

5.1 Uso di símbolo i ritualnan den sakramentunan 

Sakramentunan ta signonan ku Dios ta usa pa duna nos su grasia spiritual. Den 
Iglesia Katóliko tin shete sakramentu: 
Boutismo, Konfirmashon, Eukaristia, Konfeshon, Unshon di Enfermo, Ordenashon 
Saserdotal i Matrimonio. 
Nan ta kompañá nos durante tur fase importante di nos bida komo Kristian i nan ta 
yuda nos krese den fe. Ku kada sakramentu nos ta risibí e bendishon, e don ku na e 
momentu ei den nos bida, nos tin mas mester di dje. 

Den sakramentunan tin símbolonan i ritualnan. Esakinan ta mustra ku Dios ta 
presente i ta traha den nos bida. For di chikí, nos mayornan ta yuda nos bira 
miembro di Iglesia, pero ora nos bira grandi nos mes mester konosé nos fe, nos 
mester respetá i komprondé e sakramentunan. 

Nos no por mira Dios ku nos wowonan, pero nos por sinti’E i sigui’E. P’esei Iglesia ta 
usa símbolonan manera awa, pan, zeta i lus. E símbolonan aki ta yuda nos 
komuniká ku Dios i komprondé nos fe. 

Ritualnan ta palabrashonnan unánime (henter Iglesia Katóliko ta hasinan méskos) 
ku ta pone nos fe den akshon. Fe no ta solamente pensa òf papia; fe ta un manera 
di biba. Ora nos partisipá den ritualnan manera: hasi señal di krus, hinka rudia, 
unshon di enfermo, konsagrashon i kibramentu di pan, etc.), nos ta mustra ku nos ta 
parti di un mésun komunidat i un mésun fe. 

Den tradishon di Iglesia, Dios ta usa kos visibel pa duna nos grasia invisibel. 
Kada sakramentu ta trese un bendishon spesial segun loke nos tin mester na e 
momentu ei. 
E símbolonan tin nifikashon profundo: 

• Awa = bida nobo 
• Lus = presensia di Hesus komo Lus di mundu; speransa 
• Pan i biña = Kurpa i Sanger di Kristu 

        Boutismo Eukaristia Konfirmashon Konfeshon Matrimonio Órden      Unshon di 
                    Saserdotal   Enfermo 

TAREA 1 

                                                                                                                                                                                                                                                                                                                                                                                                                                                                                               

1. Splika dikon bo ta di akuerdo òf nò, ku uso di símbolo i ritualnan den 
sakramentunan di Iglesia Katóliko. 

 
2. Dikon den nos Iglesia nos ta usa señalnan i símbolonan? 

 
 

 

5.2 Ritualnan, señalnan i símbolonan ta ekspresá loke ta biba den e 
hende 

Ta bon pa nos splika kiko ke men”Ta un hende’. Esei ta nifiká rekonosé nos 
identidat,  ken nos ta. Nos ta kreá pa Dios i komo tal nos kada un tin un balor úniko. 
“Bira un hende’ ta nifiká krese den fe, amor i union komo hende i komo kreyente. 
Nos ke bira dia pa dia mas manera Dios ke pa nos bira. Kier men nos mester traha 
kada dia pa “bira un mihó hende” (pleno, kompleto).  

Ritual, señal i símbolonan den e sakramentunan katóliko, ta un manera pa 
ekspresá i hasi visibel loke ta biba den nos. Sakramentunan ta yuda nos den e 
proseso di kresementu. Ta momentunan ku nos ta bisa na un manera visibel ‘si’ na e 
kaminda di fe ku nos ta kana. Interpretashon di ritualnan, señalnan i símbolonan ta 
ekspresá loke ta biba paden (fe, gratitut, dedikashon i miserikòrdia).  
Den Iglesia Katóliko, e sakramentunan ta momento sagrado kaminda un hende ta 
topa ku Dios den forma visibel i real. E no ta simplemente tradishon òf kustumber; e 
ta un kombinashon di señal, símbolo i ritual ku ta ekspresá loke ta biba den kurason 
di e kreyente. 
Komo ku fe ta algu ku nos tin den nos paden (nos por bisa ku e ta biba den nos 
kurason) nos ta keda buska manera pa nos hasi e loke ta biba paden visibel. Nos ta 
hasié usando ritualnan, señalnan i símbolonan i nan ta hasi nos sentimentunan mas 
fuerte.  

E símbolonan, señalnan i ritualnan ta yuda nos pa nos eksperensiá ku Dios no ta 
biba den palabra so, pero ku E ta presente den kosnan ku nos por wak i mishi kuné. 

Ora nos hasi algu òf mishi ku algu loke nos ta kere aden ta bira mas konkreto i mas 
fuerte. Loke ta biba den nos kurason, esta speransa, fe i amor i unidat ta hasi nos 
den bista di Dios mas grandi. 

Nos ta duna un ehèmpel.  
Boutismo: Boutismo ta e promé sakramentu di Iglesia katóliko. Pa medio di 
boutismo un hende ta bira yu di Dios i miembro di e komunidat di Iglesia. 
E ritual 
E ritual di boutismo ta konsistí di e sekuensia di e ritonan di e sakramentu kaminda 
durante di esaki e pastor òf diákono ta basha awa riba kabes di esun ku ta risibí e 
sakramentu ku e palabranan:  Mi ta batisá bo den nòmber di Tata, i di Yu, i di Spiritu 
Santu”. Pa medio di e ritual aki, e persona ta wòrdu purifiká di piká original i ta risibí 
un bida nobo ku Dios.  
E señal 
E Señal di e Krus. E pastor òf diákono ta hasi e señal di e krus riba e frenta di esun 
ku ta risibí e sakramentu di boutismo. Esaki ta mustra ku e persona awor ta 
pertenesé na Kristu. 
E símbolo 
 
Durante di e seremonia ta usa: 

1. Awa  
Ta simbolisá purifikashon, bida nobo i limpiesa di piká. 

2. Zeta santu (Oleo di katekumeno i Santu Krisma)  
Ta simbolisá fortalesa ku Spiritu Santu  ta duna e persona. 

3. Paña blanku  
Ta simbolisá puresa i un bida nobo den Kristu. 

4. Bela di boutismo 
Ta simbolisá lus di Kristu ku mester guia bida di e kristian. 

 

 

 

 

 

 

 

 

 

 

Zetanan ku ta usa na sakramentunan 

 

 

 



30 
 

TAREA 2 

1. Bo a risibí tur e sakramentunan ku bo mester a haña te awor? Dikon si, dikon 
nò. 
 

2. Nos a duna un ehèmpel kon ritualnan, señalnan i símbolonan ta usá den 
sakramentu di Boutismo. 

Traha grupo dos dos i bai analisá e tres partinan aki serka e seis otro 
sakramentunan. 

Sakramentu Ritual (nan) Señal (nan)/ 
símbolo (nan) 

Eukaristia 

 

 

  

Konfirmashon 

 

 

  

Konfeshon 

 

 

  

Matrimonio 

 

 

  

Órden saserdotal 

 

 

  

Unshon di Enfermo 

5.3 Historia di Hesus 

Nos tur konosé Hesus, Yu di Dios. El a bin na mundu pa 

salba nos. Hesus ta importante pa nos, pasobra El a 

siña nos kon nos tin ku biba. Esaki nos ta tende henter 

ora i na nos manera nos ta trata di komprondé, biba 

kuné, kere òf neglishá. Pero nos a yega di hasi nos mes 

e pregunta aki: “Dikon Hesus ta importante pa mi?" 

Hesus ta Yu di Dios ku a bin na mundu pa salba hende i 

siña nos kon pa biba. E ta un di e personanan mas 

importante den historia i su bida tin un impakto grandi 

riba hopi hende i kultura. Hesus a nase na Bèthlehèm i 

a kresé den un famia normal ku su mama Maria i Hosé 

su tata karpinté. El a siña hasi trabou, i obedesé su 

mayornan. Poko poko El a krese den sabiduria, manera 

kualke otro mucha. 

Ora Hesus a bira adulto, El a trata tur hende ku amor, hustisia i rèspèt. El a 

preokupá pa pobernan, enfermonan i pekadónan. E tabata papia ku hende hasiendo 

uzo di kuentanan kòrtiku (parábolanan) ya asina tur hende por a komprondé loke E 

kier a siña nan. Ku su bida i siñansa, Hesus a mustra kon pa biba na agrado di Dios 

i asina El a bira un ehèmpel importante pa kristiannan te awe. 

Hesus ta bèrdaderamente hende i bèrdaderamente Dios 

Pero Hesus no tabata simplemente un bon hende òf un bon maestro, pero segun fe 

kristian, E tabata Dios tambe. E ta forma parti di e SantísimaTrinidat. Un Dios den 

tres persona: Dios Tata, Dios Yu i Dios Spiritu Santu.  E identidat di Hesus tabata 

muchu mas grandi ku esun di hende so. Hesus ta berdadero Hende i berdadero 

Dios.  

1. Kiko e “divinidat di Hesus” ta nifiká? 

Segun e fe kristian esei ta kere ku Hesus ta Dios tambe: 

• Hesus tin poder divino (por ehèmpel: hasi milagro, pordoná piká). 

• E ta yama su mes “Yu di Dios”. (Lukas 2, 49) 

• E ta sin piká i a biba di un manera perfekto. 

Esaki ta mustra su banda divino (algu ku ta di Dios). 

 

2. Kiko e “humanidat di Hesus” ta nifiká? 

Esei ta kere ku Hesus tabata berdadero hende tambe: 

• El a nase di un hende (Maria tabata su mama). 

• E tabata sinti doló, tristesa i kansansio. 

• E tabata kome, bebe, drumi i hasta El a muri manera hende, 

Esaki ta mustra su banda humano (ku E tabata hende). 

 

 

3. Kon e divinidat i humanidat di Hesus aki ta traha huntu? 

Den kristianismo ta bisa ku: 

• Hesus ta kompletamente Dios i kompletamente hende na mes momentu. 

• Su divinidat ta yud’E hasi kosnan di Dios. 

• Su humanidat yud’E komprondé kon hende ta sinti i biba. 

 

4. Pa kiko esaki ta importante? 

• Esaki ta mustra ku Dios a baha bini serka di e hende. 

• Hesus por yuda hende, pasobra E mes a pasa den kosnan humano. 

• E ta bira asina e ehèmpel kon pa biba i kon pa tene fe den Dios. 

 

Dia Huan Boutista a batisá Hesus, durante su orashon, shelu a 
habri.: “Spiritu Santu a baha riba djE den forma físiko di un 
palomba. A zona un stèm for di shelu: Abo ta mi Yu stimá; Bo ta 
legria di mi kurason.” (Lukas 3,22) 

Esaki ta e motibu pa kristiannan kere ku Hesus no ta solamente 
un profeta òf maestro, sino ku Dios a bira hende pa mustra kiko 
amor ta realmente. 

Historia di bida di Hesus  
Hesus a nase na Bethlehèm mas o ménos 2000 an pasá. Su mama tabata Maria un 

hobensita ku a haña e mensahe di Dios di e angel Gabriel. Maria a konsebí di Spiritu 

Santu. Maria tabata komprometé ku Hosé un karpinté. Hesus a nase den un stal, 

pasobra na e momentu ei no tabatin lugá pa nan den niun posada.Wardadornan i 

tambe e tres Reinan a bishitá Hesus den stal. E tres Sabionan a trese mira, sensia i 

oro i a adorá e yu, manera ta hasi ku un Rei! 

Hesus mes a krese na Názarèt komo mucha. El a biba un bida normal, kresiendo dia 
pa dia den sabiduria. Na edat di 12 aña El a papia ku dòktornan den Tèmpel i a 
sorpresá nan ku su konosementu di Skritura.  
 
Na edat di 30 aña Hesus a laga Huan Boutista batis’É.den riu Hordan. Despues El a 
retirá den desierto pa 40 dia. Despues di ei El a kuminsá ku su bida públiko.Den e 
mishon ei, El a papia di Amor pa Dios, Amor pa nos próhimo, duna pordon, ser 
humilde i a siña nos kon nos mester traha pa yega e Reino di Dios.  
El a hasi milagernan manera: kura enfermonan, kura siegu, duna miles i miles di 
hende kuminda dor di dos piská i sinku pan, El a kalma orkan, El a lanta hende for di 
morto.  
 
Su siñansa a kai na agrado di hopi hende, pero tambe el a krea konflikto entre 
lidernan i dòktornan di lei hudiu.  
Al fin Hesus a sakrifiká su bida pa salba bida di humanidat. Un di su disipelnan, 
Hudas, a traishon’É i nan a arest’É i hib’É dilanti e gobernador romano, Ponsio 
Pilato. Maske Ponsio Pilato no a hañ’É kulpabel, nan a sentensiá Hesus pa un morto 
na krus. Esaki e multitut a eksigí. 

Nan a krusifiká Hesus riba seru di Kalvario, pafó di 
Herusalèm. Promé ku E a muri El a resa pa tur hende i pidi 
Dios pordon pa nan pikánan.: “Hesus a resa: ‘Tata, 
pordoná nan, pasobra nan no sa kiko nan ta hasi’. (Lukas 23, 

34) 

 
Tres dia despues di su morto El a resusitá. Su graf tabata 
bashí. El a aparesé vários bia despues na su disipelnan pa 
mustra ku E ta bibu. El a instruí nan i prepará nan pa sigui ku su mensahe pa 
mundu. Despues El a subi bai shelu.  
Hesus a hiba nan pafó di siudat te serka Betania, kaminda El a hisa man na laria 
bendishoná nan. Segun E tabata bendishoná nan, El a kita for di nan i a keda tumá 
den shelu.” (Lukas 24, 50-53) 

 
Kua ta e mensahe ku Hesus a laga pa su 
kreyentenan?  
Ku E ta realmente Yu di Dios i ku El a bin pa mustra 
nos kuantu Dios ta stima nos. El a muri pa trese pordon 
i salbashon pa tur hende. Pa medio di dje, nos tin 
speransa di bida eterno. 

 

 

TAREA 3 

 

1. Unda Hesus a nase? 
2. Den kua temporada di Aña Litúrgiko nos ta selebrá nasementu di Hesus? 
3. Bo por buska di unda a sali ku Hesus a nase e dia ei? 
4. Kiko Hesus a siña nos? 
5. Kon nos mester sigui ehèmpel di Hesus den nos bida? 

 

5.4 Nos mes komo motibu òf kousa di doló pa otronan 

Si Dios ta solamente bon, kon E por a krea maldat? Si E por hasi tur kos, dikon E no 

ta hasi algu kontra tur e maldat den mundu? Dikon Dios no ta intervení? Dikon E ta 

permití ku dor di tur e malu, tin tantu doló i sufrimentu? 

Nos lo no por kontestá e preguntanan aki kompletamente. Nos ta papia di e 

“misterio di maldat”. Maldat ta e trosementu di loke ta bon; e ta tur loke ku ta bai 

kontra di boluntat di Dios. 

Dios a krea nos pa stima’E i pa stima otro. Nos tin libertat pa skohe pa loke ta bon, 

bunita i berdadero. Pero nos por usa e libertat aki den un manera robes tambe, dor 

di skohe pa loke ta malu, i pekaminoso (esaki ta bai kontra di loke Dios ke pa nos). 

Probablemente bo por kòrda yen di eksperiensha kaminda bo a hasi algu, ku bo sa 

ku bo no mester a hasi. Den fondo di bo kurason bo sa ku e kos ku bo ke hasi ei no 

ta bon, pero bo ta hasié tòg. Bo ta laga maldat sedusí bo, tin biaha asta kontra di bo 

propio boluntat. Esaki ta un ehèmpel di e influensia di maldat den bo bida. 

E lucha entre skohe pa loke ta bon i skohe pa loke ta malu, ta presente den tur 

hende. Aunke nos no mester tuma e historia bíbliko di e piká di Adam i Eva 

literalmente, e historia aki ta kontené bèrdatnan importante. Den un manera poétiko 

e ta mustra ku asta e promé hendenan a kai den e tentashon pa hasi malu. Niun 

hende no por evitá e eksperensha aki. Esaki ta e konsekuensia di loke nos ta yama 

e piká original di e promé hendenan. Den sierto sentido nos ta “hereda” e piká di 

nos antepasadonan. 

Nos pikánan ta e resultado di e debilidat di naturalesa humano, despues di e promé 

piká. Dor di e promé piká di Adam i Eva nos ta eksperenshá un inklinashon pa hasi 

maldat, ku ta keda te asta despues di nos boutismo. P’esei e lucha kontra piká i 

maldat, ku ta kousa tantu doló i sufrimentu, hopi bia ta asina difísil. 

 

TAREA 4 

1. Pensa riba e momentonan den bo bida kaminda, usando bo libertat pa skohe 

entre bon i malu, bo a skohe pa hasi malu i asina a kousa doló òf sufrimentu 

na otro. Menshoná un ehèmpel. 

2. Pensa kon diferente e situashon lo por tabata si bo a skohe pa hasi loke ta 

bon. 

3. Skirbi un orashon kaminda bo ta pidi Dios pordon i yudansa pa liberá bo di 

tentashon i di maldat. 

4. Konta e klas tokante un situashon den bo bida kaminda bo a sinti tentashon 

pa hasi malu i kiko tabata e konsekuensianan di esaki. 

 

5.5 Elementonan di perspektiva i speransa den diferente religion  

Den e diferente religionnan nos ta mira ku kreyentenan ta sali for di e perspektiva i 

speransa, ku ta bai yega un fin na tur sufrimentu i doló humano. Aki algun ehèmpel 

di e 5 religionnan mas grandi: 

 

  i Kristianismo 

• Speransa: pordon, salbashon i bida eterno. 
• Ehèmpel: e resurekshon di Hesus ta duna kreyentenan speransa ku 

sufrimentu i morto no ta e fin pasobra: 
Mortu no a gana – Hesus a bin bèk na bida, asina E ta mustra ku morto no 
tin e último palabra. 



35 
 

• Promesa di bida nobo – si Hesus a resusitá, kreyentenan ta kere ku nan 
tambe por haña bida eterno serka Dios. 

• Forsa den sufrimentu – ora hende ta pasa dor i tristesa, nan por tin 
speransa ku Dios ta ku nan i ku maldat lo no dura pa semper. 

• Amor mas fuerte ku morto – e resurekshon ta mustra ku amor di Dios ta 
mas poderoso ku maldat i sufrimentu. 

Asina, e resurekshon ta duna hende konfiansa ku, aunke bida tin doló i morto, 
tin speransa pa un bida nobo i mihó. 

    Islam 

• Speransa: Allah ta miserikordioso i hustu; tin rekompensa despues di e bida 
aki. 

• Ehèmpel: musulmannan ta spera di alkansá Paraiso si nan biba bon i sigui 
Allah. 

   Hudaismo 

• Speransa: fidelidat di Dios na Su pueblo i speransa pa pas i restourashon. 
• Ehèmpel: fiesta di Pesach ta rekordá liberashon for di sklabitut i ta duna 

speransa pa libertat. 

     Hinduismo 

• Speransa: liberashon for di siklo di renasementu (moksha). 
• Ehèmpel: dor di bon karma, yoga i devoshon, e alma finalmente por keda 

liberá.  

Moksha den hinduismo ta e meta mas haltu di bida spiritual. E ta liberashon di 
e siklo di nasementu, morto i renasimentu (samsara). 

Kiko esaki ta nifiká? 

• E alma (atman) no mester bolbe nase atrobe. 
• Hende ta bira liber di sufrimentu i karma. 
• E alma ta bira un ku e realidat divino (Brahman) òf ta haña libertat espiritual 

kompletu. 

Kon hende por yega na moksha? 

• Biba un bida bon (bon karma). 
• Devoshon na Dios (bhakti). 
• Sabiduria i konosementu espiritual (jnana). 
• Disiplina spiritual manera meditashon i yoga. 

   Budismo 

• Speransa: liberashon di sufrimentu dor di iluminashon (nirvana). 

• Ehèmpel: sigui e Kaminda di Ocho ta yuda hende haña pas interno. 
 
E Kaminda di Ocho (Achtvoudig Pad) den Budismo ta e kaminda pa kaba ku 
sufrimentu i alkansá iluminashon (nirvana): 

1. Vishon korekto – komprondé realidat bon. 
2. Intenshon korekto – tin bon intenshon, sin malisia. 
3. Papiamentu korekto – no gaña, no hasi redu. 
4. Akshon korekto – hasi kosnan bon, sin violensia òf ladronisia. 
5. Manera di biba korekto – trabou ku no ta hasi otro daño. 
6. Esfuerso korekto – desaroyá pensamentu positivo. 
7. Atenshon korekto – biba konsiente kada momento. 
8. Konsentrashon korekto – meditashon i enfoke mental. 

Tur e 8 stapnan aki ta yuda hende haña pas interno pa por biba ku sabiduria pa 
por alkansá e bida sin sufrimentu i maldat. 

Asina nos a mira ku kada religion ta interpretá kuestion di doló i sufrimentu na un 
manera diferente. Pero loke tur tin igual, ta ku lo bini fin na tur doló i sufrimentu un 
dia basta nos tin fe i speransa. 

TAREA 5 

• Awor ku en breve nos a mira kon diferente religion ta mira doló, skohe dos i 
kompará nan ku otro.  
Hasi eskoho entre:  Kristianismo i Budismo/  Islam i Hinduismo/ Hudaismo i 
Kristianismo 
 
Kontestá e siguiente preguntanan despues ku bo a skohe e dos religionnan. 

  Na unda nan ta praktiká e religion aki mas tantu? 
  Kon e religion ta splika doló i sufrimentu? 
  Kiko ta e speransa ku e religion ta duna? 

 

5.6 Kompartí eksperensha i sintimentunan di mi bida personal 

Den bida di tur hende tin momentunan alegre i momentunan difísil. Kiko nos ta 

eksperenshá, na kas, na skol òf ku amigunan, por hasi nos sinti diferente kos 

manera: felisidat, tristesa, rabia, miedu òf orguyo. Tin bia no ta fásil pa papia tokante 

e sentimentunan aki, pero ta importante pa siña rekonosé nan i ekspresá nan den un 

manera sano. Den e tema aki nos lo siña kon pa ekspresá nos propio 

sentimentunan, komprondé esnan di otro mihó.  

 

Aki ta sigui un ehèmpel kon un hende a tribi ekspresá kon doló a kambia su 

perspektiva personal. 

Mi ta un hóben adulto ku tabata biba alegre di dia pa dia. Mi no tabata preokupá mi 

mes mashá ku mundu. Mi  tabata probechá di tur momentu pa hasi prèt, sali i dibertí.  

Riba un dia mi a sinti un kònòpi na mi pechu. Mi a disidí di bai dòkter. Nunka mi a 

pensa ku dòkter lo a duna e resultado aki despues di tèstnan. Mi tin kanser na 

pechu. Mi a drenta ansha, miedu i kisas tambe rabia ku e kos aki a pasa ku mi. Pero 

poko poko mi ansha i miedu a bira ménos i mi bida a kambia. Mi a bira mas 

dependiente di hende, mi a kuminsá pone mas atenshon riba mi mes salú. Mi a 

kuestioná mi fe den Dios i ripará ku mi por biba mas profundo i mi por buska Señor 

mas. Mi a ripará tambe ku mi fe ta kresiendo. Mi a bira mas atento tambe pa skucha 

doló di otro. Mi ta kompartí mi sentimentunan ku otro, mi a kuminsá buska di topa ku 

hende ku mésun enfermedat ku mi i interkambiá mi eksperensianan ku nan. Mi a 

kuminsá mustra mas kompashon.Mi a bira miembro di Sinta Ros i ta yuda nan na 

unda mi por. Mi enfermedat a bira motibu pa un kambio radikal den mi bida, ku awor 

ta yen’á tambe ku grasia i amor pa mi próhimo. 

 

TAREA 6 

• Awor konta bo eksperensia. (E por ta un situashon fèrfelu, un pleitamentu 

grandi etc. tambe) 

Mester por lesa: 

1. Kon bo a biba te awor? 

2. Kiko a pasa (doló /fèrdrit/ problema) 

3. Kon bo a kambia? 

4. Kon bo ta bai biba di awor pa dilanti. 

6. Kalènder litúrgiko ku e fiestanan di Santu- i 

Mártirnan 

Nos aña litúrgiko no ta kore di yanüari pa desèmber. Nos aña litúrgiko ta kuminsá ku 
e 4 simannan di atvèn, preparashon pa Pasku di Nasementu, i ta kaba ku Fiesta di 
Kristu Rei. Fiesta di Kristu Rei ta kai fin di novèmber. Nos ta rekordá den aña 
litúrgiko tambe fiesta di Santu i Mártirnan. 

Den Iglesia Katóliko, e bida di un santu no ta solamente un testimonio di fe 
individual, sino tambe un modelo pa tur hóben i hendenan di tur edat. Tin santunan 
deklará i kanónisa ofisialmente pa Iglesia, pero tin hopi mas hende ku ta santu i ku a 
biba un bida humilde, di birtut i santidat i ku awor ta gosa di e presensia di Dios, sin 
ku nan a haña e oportunidat pa a wòrdu deklará i kanonisa dor di Iglesia.  
 
Santu ta tur hende ku ta den shelu i ta gosa di presensia di Dios. Pues no ta 
solamente esnan ku Iglesia katoliko a deklará santu so ta santu, sino tur ku a muri 
den grasia di Dios i ta den presensia di Dios den shelu. Nos tur ta yamá pa bira 
santu. 

6.1 Pasonan pa bira un santu deklará dor Iglesia 

E proseso pa un hende bira un santu kanonisá pa Iglesia ta hopi strukturá i ta dura 
vários aña, pa sigurá ku e persona su bida i 
obranan ta realmente un ehèmpel di birtutnan 
kristian. 

Kada un stap ta representá un nivel spesífiko 
di rekonosimentu  di bida i fe di e kandidato, i 
ta alabes un invitashon pa tur katóliko sigui e 
modelo di amor, karidat, i fidelidat na Dios.  
 

E  Proseso pa nombra un hende santu (kanonisashon) ta bai na e siguiente manera: 

1. Siervo di Dios  
Despues ku un hende muri, mester pasa por lo ménos 5 aña (den algun kaso Papa por 

desviá di e tempu aki). Un obispu lokal por kuminsá e kaso si tin prueba ku e hende a biba 

un bida santu. E persona mester tabata konosí komo un hende honesto, humilde i fiel. E 

tabata sigui siñansa di Hesus den su bida diario. E tabata un ehèmpel pa otro den su 

manera di biba. Despues di su morto, hopi hende (no un hende so) ta rekord’é i resa na dje 

pa pidi su interseshon. Mester ta un opinion general i amplio entre e pueblo. Mester tin 

testimonio ku pruebanan (por eskrito/ testimonionan oral/ dokumentunan) di hende ku a 

konosé. Si no tin esakinan, e obispu no por kuminsá e kaso. Na e etapa aki, e persona ta 

yamá “Siervo di Dios”. 

 

2. Venerabel 

Iglesia ta studia e bida di e persona: su fe, su akshonnan, i si el a biba birtutnan 

kristian na un manera ekselente. 

Si e Papa aprobá esaki, e persona ta ser yama “Venerabel”. 

3. Beato / Beatifikashon 

Pa yega na e etapa aki, normalmente mester tin un milager ku a pasa pa 

interseshon di e persona (un kos ku siensia no por splika). Si e persona a muri komo 

mártir (pa su fe), no ta nesesario un milager.  

Despues di beatifikashon, e persona ta yamá “Beato” i ta honr’é den su region òf 

grupo. 

4. Santu / Kanonisashon 
Pa wòrdu deklará Santu, mester tin un di dos milager(despues di beatifikashon). 

Ku aprobashon di Papa, e persona ta wòrdu deklará Santu i por wòrdu honrá den henter 

Iglesia Katóliko. 

Henter e proseso aki ta wòrdu manehá na Vatikano pa e Dicasterio pa e Kousanan di e 

Santunan, ku hopi investigashon serio i detayá. 

6.2 Repartishon di selebrashon di santunan den 4 kategoria. 

Ta parti e selebrashon di santu den 4 kategoria: Solemnidat, Fiesta, Memorial 
opshonal,  Memorial obligatorio. 

 Solemnidat 

• Ta e selebrashon mas  importante. 
• Ta selebrá aki misterionan di fe grandi (por ehèmpel: Pasku di Resurekshon, 

Pasku di Nasementu,  Corpus Christi) òf santunan prinsipal (por ehèmpel: 
San Hosé, Asunshon di Maria). 

• Ta kuminsá ku vespers (atardi anterior) i tin Gloria i Kredo den misa. 

Fiesta 

• Ta un selebrashon di nivel medio. 
• Ta selebrá santu di gran importansia, por ehèmpel: apòstelnan òf 

evangelistanan. 
• Tin Gloria, pero Kredo no. 

Memorial Obligatorio 

• Ta selebrashon di un santu ku ta menor den rango, pero ku e Iglesia ta 
manda pa selebrá. 

• Por ehèmpel: Patrono di un Parokia / Santa Katarina di Siena (30 di aprel). 
• Litúrgia ta básiko, sin Gloria. 

Memorial Opshonal (òf “Memorial grátis”) 

• Ta selebrashon di un santu ku ta opshonal, patrono di un kongregashon, por 
ehèmpel.  

• Saserdote por skohe pa selebrá òf no selebrá e santu aki. 

TAREA 1 

 

• Buska ehèmpel di e 4 kategorianan i duna di kada kategoria 3 nòmber di 

santunan di Iglesia. E informashon aki por haña riba internèt, na kada parokia 

i tambe na kantor di Buena Vista i serka e Semenaristanan. 

 

6.3 E diferensia entre santunan martirisá i santunan no-martirisá. 

E santunan martirisá i santunan no-martirisá ta dos tipo prinsipal di santu den 
Iglesia Katóliko. E diferensia ta sintá den e motibu i manera kon nan a bira santu. 

Esaki ta e diferensianan: 

Tipo di 

Santo 
Kiko ta pasa 

Motibu di 

santifikashon 
Ehèmpel 

Santu 

Martirisá 

A muri pa fe — nan a duna 

nan bida pa Kristu, sin 

renunsiá su fe. Nos por bisa 

ku nan a muri pa Kristu. 

A demonstrá fe i 

balentia ku nan bida, i 

nan ta testigu di Kristu 

ku tambe a dramá su 

propio sanger. 

San Esteban (E 

ta  promé 

mártir), Santa 

Inés, San 

Lorenzo 

Santu 

No-

Martirisá 

No a muri pa motibu di nan fe, 

sino ku a muri un morto 

natural. Nan a biba un bida 

santu,  ku hopi obranan di 

karidat, obediensia, i un fe 

firme. Nos por bisa nan a biba 

pa Kristu. 

A demostrá santidat 

den bida diario: amor, 

sirbishi, orashon i 

humildat. 

San Fransisco 

di Asís, Santa 

Teresa di 

Kalkuta, San 

Juan Bosco 

Resúmen di Diferensia di kanonisashon poné den skema: 

Paso Mártir No-Martirisá 

Kousa di santidat Muri pa fe Biba ku birtut heroiko 

Milager pa 

beatifikashon 
No nesesario Obligatorio (1) 

Milager pa 

kanonisashon 
Unu Un mas ke men dos total 

Ehèmpel 
San Esteban, Santa 

Inés 

San Fransisco di Asís, Santa Teresa 

di Kalkuta 

 

 Estudio i dramatisashon di Santunan for di kategoria di solèmnidat òf fiesta 

Ehèmpel di un santu for di kategoria di Solemnidat ( Por kue un di e kategoria di 
Fiesta tambe) 

Nos ta menshoná algun santu for di kategoria di Solemnidat i algun di Fiesta. E 
intenshon ta pa abo: Skohe un santu; identifiká e santu (ken e ta ( su bida, pais, 
fecha di selebrashon); studia kiko el a hasi, kon el a biba; dramatisá un parti di bida 
di e santu. E tarea aki por hasi den grupo di 4. 

Santunan for di kategoria di Solemnidat: 

Santa Maria, Mama di Dios 
San Hosé, esposo di Santa Maria 
San Huan Boutista 
San Pedro i San Pablo, apòstelnan 
 

Santunan for di kategoria di Fiesta 

San Esteban, promé mártir 
San Huan, apòstel i evangelista 
San Lorenzo, diákono i mártir 
San Bartolomeo, apòstel 
San Mateo, apòstel i evangelista 
San Lukas, evangelista 
San Marko, evangelista 

7. Bida i balornan kristian 
 
Bo bida ta e totalidat di desishonnan ku bo a tuma. Desishonnan manera, kon bo ta 
trata otro hende, kon bo ta manehá sèn, tempu, relashon, estudio, trabou, i hasta 
kon bo ta trata ku bèrdat. Pero riba kiko bo ta basa bo desishon nan? 
 
Komo kristian nos tin Hesus i su Evangelio komo nos guia. Evangelio ta mustra nos 
ku un aktitut kristian no ta trata solamente tokante loke bo ta siña i kere durante 
Santa Eukaristia, sino tambe kon bo ta biba bo bida di tur dia pafó di misa.  Hesus a 
mustra ku su siñansa i palabranan por ehèmpel den e Sermon riba seru den, (Mateo 

5–7) ku E tabata pensa hopi diferente for di normanan di Su tempu. El a yama nos pa 
pordoná en bes di keda ku renkor, pa ta honesto en bes di manipulá, i pa stimá 
hasta nos enemigunan. 
 
Un aktitut kristian ta influensia entre otro kon bo ta: 

• papia tokante hustisia,  

• ta reakshoná na ora di inhustisia, 

• papia ku bèrdat,  

• trata ku karidat i ku integridat  

• i kon bo ta tuma desishonnan ku ta hustu i konstruktivo.  
 
Ku otro palabra, bo fe ta forma bo étika i bo birtutnan, i dor di esakinan bo ta duna 
bo kontribushon na sosiedat. 
 

7.1 Fuentenan di Hesus su pensamentu i akshonnan étiko 

Laga nos ban analisá for di kua fuente Hesus a saka su pensamentu- i su 
akshonnan étiko: 

1. E fuentenan for di kua Hesus a saka loke El a hasi no ta basá solamente riba 
su propio ideanan komo hende, sino riba Dios mes. Hesus ta Yu di Dios i ta 
p’esei su manera di pensa i aktua ta un ehèmpel pa nos sigui pa mustra nos 
kon Dios ke pa hende biba.  
 

• Huan 5,19 : “Mi ta sigurá boso: Yu no por hasi nada riba su mes; E ta 
hasi solamente loke El a mira su Tata hasi.”  
 

• Huan 12,49: Pasobra Mi no a papia riba mi mes outoridat, ma riba 
esun di Tata ku a manda mi”. 
 
I asina Hesus ta un refleho di Dios, su Tata, den loke E ta pensa i hasi. 
P’esei pa nos sa kon Dios Tata ta pensa i kon E e ke pa nos trata 
hende, nos mester sigui Hesus. 

2. Un otro fuente importante di Hesus su étika ta Tèstamènt bieu. Nos por lesa 
ku Hesus a usa hopi tekstonan for di e Lei i e Profetanan pa splika kon hende 
mester biba. Por ehèmpel, e mandamentu pa stima Dios i stima bo próhimo ta 
bin for di e Lei di Moises. 

• Deuteronomio 6,5: Amor pa Dios, e mandamentu prinsipal: Stima, 
Señor,  bo Dios, di henter bo kurason, ku henter bo alma i henter bo 
kurpa. 
  

• Levítiko 19,18: No tuma vengansa ni warda renkor kontra bo paisano. 
Al kontrario stima boso próhimo manera bo mes. 

Hesus no a abolí e Lei, pero el a mustra e berdadero intenshon di dje: no 
solamente sigui regla, sino biba ku amor i sinseridat.  

Mateo 22, 37-40 : Stima Señor, bo Dios, di henter bo kurason, ku henter bo 
alma i ku henter bo mente. Esei ta e mandamentu di mas grandi i di mas 
importante. Ma e di dos mandamentu ta mes importante: Stima bo próhimo 
manera bo ta stima bo mes.” 

3. Un otro fuente klave ta e Reino di Dios. Hesus a prediká ku e Reino di Dios 
ta serka. Esaki a influensiá su étika hopi. Den e Reino di Dios, balornan ta 
diferente for di loke mundu ta pensa. Humildat, sirbishi, pordon i amor pa otro 
hende, inkluso enemigunan, ta importante. Esaki nos ta lesa den Mateo 5 te 
ku 7: E predikashi riba seru. 
 

4. Loke ta resaltá den henter bida di Hesus ta tambe su amor pa hende. Serka 
Hesus su amor ta sentral. Hesus a biba e amor aki ku a kulminá den su morto 
na krus komo señal i ehèmpel di e amor mas haltu i obediensia na Dios. Nos 
ta yama esaki muestra di un amor agapé. 
 

• Hesus ta pidi nos tene kuenta ku e otro fundamentu di su étika ku ta stima 
nos próhimo i tene miserikòrdia. Un ehèmpel ta: Parábola di e bon 
Samaritano (Lukas 10, 25-37) ku ta mustra manera di trata bo próhimo den 
nesesidat i di trata hende marginá.. E akshon étiko di Hesus den esaki ta 
dignidat pa otro, hustisia i karidat. 

 
5. Ademas, Hesus su akshonnan étiko ta sali for di su relashon íntimo ku e 

Tata. E tabata hasi hopi orashon i semper El a buska pa hasi Dios su 
boluntat. Segun e perspektiva evangéliko, Hesus a aktua bou di e guia di 
Spiritu Santu. P’esei, su étika no ta solamente regla moral, sino resultado di 
un relashon bibu ku Dios, su Tata.  

• Marko 1, 35-36 
“Mardugá grandi, ora tabata skur ainda, Hesus a lanta i sali for di kas 
pa bai resa na un lugá solitario. “Abba, o mi Tata! Pa Bo tur kos ta 
posibel.”  
 
Hesus ta buska kompania ku su Tata. 
 

• Lukas 22,42: 
“ Pero, no hasi loke Ami ke, ma loke Abo ke”..” Un relashon íntimo no 
ta solamente ora tur kos ta fásil, tambe den sufrimentu Hesus ta buska 
pa hasi boluntat di su Tata. 

• Huan 8,29: 
“ Esun ku a manda Mi, ta huntu ku Mi; E no ta laga Mi so.” Aki Hesus 
ta mustra konfiansa total i amor profundo pa su Tata. 

Pa konkluí evangelikamente nos por mira Hesus su pensamentu i akshonnan étiko 
komo: algu ku ta bin for di Dios, kompañá pa Spiritu Santu, ku tin su rais den Santa 
Skritura i ku ta pone énfasis riba amor, hustisia i obediensia.   
Su enseñansa i su manera di biba ta un ehèmpel pa nos kristiannan sa kon nos 
mester biba. 

7.2 Ehèmpelnan di Hesus su pensamentu i akshonnan 
étiko 
 
Un pensamentu i akshon étiko ta tokante kon un hende ta pensa i kon e ta aktua 
basá riba kiko ta bon òf malu, kiko ta hustu òf inhustu. 
 
Pensamentu étiko ta ora bo ta pensa bon si algu ta korekto òf inkorekto. Bo ta wak 
si un akshon ta yuda otro hende òf si e por hasi daño. E ta yuda bo sa kon bo 
mester komportá den situashonnan difísil. 
 
Akshon étiko ta ora bo hasi algu basá riba loke bo ta kere ta bon i korekto. No ta 
solamente pensa òf papia, pero tambe hasi e kosnan den práktika. 
En korto, pensamentu i akshon étiko ta: 

• pensa bon riba bo balornan i prinsipionan 
• tuma desishonnan hustu 
• tene kuenta ku otro hende 
• hasi aktonan ku ta basá riba e reflekshon i desishon ku bo ta kere ku ta bon i 

korekto. 
 
Ora nos ta wak bida di Hesus, nos ta mira ku Su teorianan tokante bon i malu, i Su 
bida, pensamentu i akshon ta kompletá i ta kuadra ku otro.  
Hesus no a papia di amor, hustisia i bèrdat so, pero El a biba esaki tambe, hasta ora 
esaki tabata kontra e normanan di e tempu ei. Nos ta mira Hesus su pensamentu i 
akshon étiko den e siguiente dos ehèmpelnan 
 

• E muhé ku nan a haña den adulterio (Huan 8,1-11) 
Segun e lei di e tempu ei, nan mester a 
piedra e muhé. E multitut tabata kla, ku 
piedra den man. Hesus a hasi algu radikal. 
Hesus a desafiá nan manera di pensa ku e 
palabranan: "Esun di boso ku ta sin piká tira 
e promé piedra." (Huan 8,7 ) Asina El a mustra 
ku hustisia berdadero no ta kuminsá ku 
husga, sino ku reflekshon propio i 
miserikòrdia. Ora tur hende a bai, Hesus a 
bisa e muhé: "Wèl ami tampoko no ta 

kondena bo. Bai, pero no sigui biba den piká." 
 
Aki nos ta mira: 

Pensamentu: Hesus a kibra ku un manera duru i legal di pensa, i a trese un 
perspektiva nobo: Miserikòrdia ta kana huntu ku bèrdat. 
Akshon: Hesus a rechasá di partisipá den un akto violento, i a skohe pa protehá i 
restorá e persona. 
 

• Hesus ta kura hende e dia di sabat. (Marko 3,1-6) 
 

Un dia riba un sabat Hesus a kura un hòmber ku su man 
mankaron den snoa. Segun e lidernan religioso, no tabata 
permití traha riba dia di sabat, a ni pa kurá hende. Hesus a 
puntra nan: "Kiko ta permití riba dia sabat? Hasi bon òf 
hasi malu, salba bida di un hende òf akaso mata un 
hende?" Ora nan a keda ketu, Hesus a wak nan rabiá i ku 
tristesa, pa motibu di nan kurason duru i Hesus a kura e 
hòmber.  

 
Aki nos ta mira: 
Pensamentu: Hesus a pone balor di e hende mas haltu ku regla estrikto, i El a 
mustra ku e lei t’ei pa sirbi bida, no pa stroba bida. 
Akshon: Hesus a skohe direktamente pa bienestar di e hòmber, maske ku e tabata 
sa ku e ta riska ku nan ta bai akus’É di a traha riba sabat. 
Den e dos ehèmpelnan aki nos ta mira kla ku étika di Hesus no ta separá for di Su 
aktonan. El a pensa, papia i aktua for di amor i hustisia, aunke esaki tabata kontra di 
e ekspektativanan sosial òf religioso di e tempu ei. 

7.3 Aktitut kristian, tin gran influensia riba pensamentu i akshon 
sosial 
Un aktitut kristian, fundamentá riba enseñansa di Hesus, ku ta amor, hustisia i 
miserikòrdia, por influensiá sosiedat na diferente manera. Bo por wak e resultadonan 
di kambionan positivo ku a tuma lugá den komunidatnan, dor di personanan òf 
gruponan ku un aktitut kristian. Por ehèmpel:  
 
 1. Martin Luther King Jr. 
Martin Luther King Jr., tabata un predikador kristian, ku a usa su fe komo base pa su 
lucha kontra rasismo i inhustisia na Amérika. Su protesta sin violensia i su 
diskursonan, inspirá pa prinsipionan Bíbliko di amor i hustisia, a yuda trese 
kambionan grandi den e movementu pa hustisia i derechinan di hende. Su aktitut a 
reuní hende i a desafiá sistemanan inhustu di pensa i diskriminashon ku tabatin. 
 
 2. Organisashon kristian ku ta yuda refugiadonan i pobernan 
Organisashonnan manera “Kerk in Actie” òf “Compassion International” ta akshoná 
pa nan kreensianan ku tur hende tin balor. Nan ta duna yudansa práktiko na 
refugiadonan  i komunidatnan pober. Ku nan esfuersonan, nan ta kambia 
resultadonan di debatenan sosial tokante solidaridat i responsabilidat, i nan ta 
inspirá otronan pa tuma desishonnan mas hustu i pa duna mas yudansa. 
 
3: Gruponan ku ta promové komersio hustu i kuido pa medio ambiente. 
Tin hopi gruponan kristian ku ta promové komersio hustu, ku no ta hasi daño na 
kreashon, pasobra mundu ta un regalo di Dios ku mester keda respetá, tratá i 
manehá korektamente. Nan ta skohe konsientemente produktonan ku ta produsí ku 

honestidat, i asina nan ta duna un ehèmpel ku ta influensia negoshinan i 
konsumidónan pa tuma desishonnan ku ta responsabel i hustu. 
 
4: Mama Teresa 

Mama Teresa un misionero i sùr katóliko ku a dediká su bida pa yuda 
esnan ku tabatin mas mester na India i na mundu henter. Basá riba su 
fe firme den e mandamentu di Hesus pa stimá bo próhimo, el a fundá e 
organisashon Misioneronan di Amor, pa yuda hende enfermo, hende sin 
kas i esunnan ku ta muriendo. 
Su trabou no tabata solamente duna yudansa práktiko, sino tambe pa 
duna dignidat, speransa i amor na hendenan ku hopi biaha e sosiedat 

tabata despresiá. Su amor i su obranan inkondishonal a inspirá hende rònt mundu 
pa wak pobresa i sufrimentu na un manera diferente. Mama Teresa a lanta e 
konsenshi humanitario rònt mundu  pa  nos tin mas kompashon i ta mas enbolbí ku 
nesesidatnan humano. 
Bida i trabou di Mama Teresa ta mustra ku un aktitut personal kristian por tin un 
influensia grandi riba e manera ku sosiedat ta pensa i aktua. Pa medio di su  
ehèmpel, el a move otronan pa nan tambe hasi méskos kuné. 
 
Den tur e ehèmpelnan nos por mira ku un aktitut kristian no ta kambia solamente 
eskohonan personal, pero tambe pensamentu i akshonnan den henter komunidat. 
Esaki ta sosodé hopi biaha na un manera diferente, pasobra aktitut kristian ta basá 
riba amor, grasia i hustisia. 
E prinsipionan aki ta motivá hende pa pensa i aktua otro manera for di loke 
normalmente ta sosodé den mundu. 

7.3 Kon Hesus ta dil ku situashonnan inhumano? 
 
Kiko ta nifiká un sosiedat ku ta respetá e dignidat humano di hende? 
Un sosiedat ku ta respetá e dignidat humano di hende ta un komunidat kaminda 
hende ta mira i trata otro ku balor, sin mira su orígen, nivel di edukashon, salu òf 
posishon sosial. Ta un lugá kaminda rèspèt, hustisia, kuido i kompashon pa otro ta 
importante. 
Den un komunidat asina, ningun hende no ta keda ekskluí, oprimí òf lubidá. Esnan 
ku tin mas poder, no ta usa e poder ei pa dominá, sino pa yuda. Esnan ku ta mas 
débil no ta keda despresiá, sino yudá. 
Beibel ta bisa nos ku tur hende ta kreá segun imágen di Dios (Génesis 1,27), i esaki ta 
duna tur hende un balor asina grandi i ku nada no por kit’é. 
 
Situashonnan inhumano den tempu di Hesus 
Den tempu di Hesus tabatin hopi desigualdat. Hende tabata haña balor segun nan 
status, salú òf orígen: 

• Hende enfermo i leprosonan tabata keda separá for di komunidat. 
• Hende muhé no tabatin kasi niun derecho. 
• Pobernan tabata keda lubidá òf eksplotá pa esnan ku tin poder. 
• Kobradónan di impuesto tabata keda konsiderá komo traidor i tabata 

ekskluí nan for di sosiedat. 
Hesus semper tabata kibra ku e reglanan inhustu aki.  
 
Kon Hesus a trata ku e situashonnan inhumano aki? 

Hesus no tabata wak aparensia. E tabata mira e kurason di e hendenan rechasá i 
bandoná i tabata duna nan nan dignidat bèk. Algun ehèmpel: 

 
1. Hesus ta kura un leproso (Marko 1,40-45) 

Den tempu di Hesus, un persona ku tin lepra no 
tabata por a bai serka di otro hende. I ningun hende 
no por a mishi ku nan. Nan mester grita pa avisá tur 
hende ku nan tabata bin serka. E situashon tabata 
hopi inhumano, pasobra e persona ta keda so, i sin 
kontakto humano. 
Hesus kontra tur regla sosial, a mishi kuné i for di e 
momentu ei Hesus no solamente a sana su kurpa, 
sino a pon’é  bèk den komunidat despues di hopi aña. 

 
2. Hesus ta kombersá ku e muhé Samaritano (Huan 4,1-42) 

Den e kultura di e tempu ei, Hudiunan i Samaritanonan no 
tabata meskla. Hende di diferente pueblo tabata mira otro 
manera enemigu, i hende muhé tabata haña ménos 
konsiderashon ku un hende hòmber. Ademas di esei e 
muhé akí, , tabata biba un bida ku hopi hende tabata 
kritiká. P’esei el a bai saka awa na un ora ku otro hende 
no tabata na e pos, pa evitá ku nan por a insult’é. Hesus, 
sin importá kiko otro hende ta bisa, a sinta i a papia kuné. 
Hesus a trat’é ku dignidat, skucha su historia, i a revel’é ku E mes ta e 
Mesias. Asina El a kibra e muraya di diskriminashon i a mustra ku Dios ta 
buska tur hende, sin mira orígen òf pasado. 

3. E biuda pober ku e ofrenda di dos moneda di koper (Marko 12,41-44) 
Den tempu di Hesus, hende pober tabata haña hopi 
despresio. E biuda den e historia akí tabatin, 
solamente dos sèn chikí. Pero maske e mes no tabata 
tin nada mas, el a duna tur loke e tin na ofrenda. 
Hesus a yama su disipelnan i bisa nan: ‘Mi ta sigurá 
boso ku e biuda pober a tira mas tantu sèn den e 
kaha di ofrenda ku tur e otronan, pasobra nan a duna 
di nan rikesa. Ma e biuda ku tabata den nesesidat, a 
tira tur loke e tabatin pa e biba di dje.’ (Marko 12, 43-44)  

Hesus ta mustra nos aki ku e balor di un persona no ta basá riba e kantidat di 
sèn ku e tin,  sino riba  su kurason i disposishon pa kompartí. 

 
4. Hesus i Zakeo  (Lukas 19,1-10) 

Zakeo tabata un kobradó di impuesto ku tabata traha pa e gobièrnu Romano 
ku tabata oprimí e pueblo Hudiu. Ademas, e 
tabata hòrta e hendenan, dor di kobra mas 
impuesto ku ta nesesario. Tur hende tabata odi’é, 
i ningun hende no tabata ke tin kontakto kuné. E 
mes tabata sinti ku e no tabata digno pa topa ku 
Hesus, p’esei el a subi riba un palu pa wak Hesus 
sin ku niun hende por a ripar’é. 
Hesus, en bes di pasa bai sin mira, a para i a bisa 
Zakeo ku awe E ke bai keda na su kas. Esaki a kaba ku e bèrgwensa di 



48 
 

Zakeo, i a mustra ku Hesus ta rekonosé e balor humano di e hende, ku ta 
mas importante ku su erornan. E enkuentro ei a kambia Zakeo den un 
persona ku ke hasi bon i ku ke drecha su fayonan. 

 
Konklushon 
Un sosiedat ku ta respetá dignidat di hende ta  kuminsá ku e manera kon ta trata 
otro. E ehèmpel di Hesus ta mustra ku: 

• Nos mester mira semper e kurason di e hende, no solamente su erornan òf 
status sosial. 

• Nos mester tin kurashi pa kibra ku inhustisia i eksklushon. 
• Nos por restorá dignidat di un persona ku amor, rèspèt i mizerikòrdia. 

Hesus ta yama nos pa traha un komunidat kaminda tur hende ta konta. Manera El a 
bisa: 
“...Mi ta sigurá boso: tur kos ku boso a hasi pa un di e rumannan di ménos 
importansia akí di Mi, boso a hasié pa Mi.” (Mateo 25,40) 

 

Tarea 1 
Splika kon Hesus a mustra ku tur hende, inkluso esnan ku ta marginá, tin balor pa 
Dios? 
1. Ki diferensiá tin den manera ku Hesus a trata e hende ku tin lepra, e muhé 

samaritano, i Zakeo ? 
2. Un pregunta pa diskutí klasikal: 
"Si Hesus lo tabata na mundu awe, kon bo ta pensa ku lo El a trata ku 
situashonnan aktual, kaminda hende ta trata otro sin dignidat?" 
. 
 

7.4 E distinshon entre étika i birtut  
E hende ta yamá pa komportá su mes bon. Hasi lokual ku ta korekto, no solamente 
pa kumpli ku regla, òf djis pa komplasé un otro hende, pero pasombra nos ta kere ku 
esaki ta hustu i bon. Pa komprondé kiko ta nifiká ser un bon hende, nos mester 
analisá e dos konseptonan importante aki: étika i birtut. 
 
Étika:.  
Étika ta e siensia òf estudio di kiko ta bon i kiko ta malu den komportashon di un  
hende. E ta e reglanan i e prinsipionan ku ta mustra nos, kon nos mester aktua pa ta  
korekto i hustu, spesialmente ku otro hende. Étika ta yuda nos pensa riba kiko ta 
honesto, respetuoso i responsabel den diferente situashon. 
Ku otro palabra, étika ta manera un guia ku ta yuda nos keda riba e kaminda di 
hustisia i amor den nos desishonnan i aktonan. 
Por ehèmpel: 

• No spik ora di prueba òf eksámen. E regla aki ta pa siña bo ku bo mester hasi 
bo mes trabou i no saka bentaha di algu ilegal. 

• Trata tur hende ku rèspèt. E regla ta yuda nos tin un komunidat armonioso, 
kaminda tur hende ta sinti nan bon i sigur. 

• No diskriminá hende. Trata tur hende igual, sin importá su orígen, koló, òf 
kualkier otro diferensia. 

• Kumpli ku bo promesanan. Si bo ta bisa ku bo lo hasi algu, bo mester hasié, 
esaki ta mustra rèspèt i konfiansa. 

• Imaginá ku bo ta den un lugá kaminda niun hende no ta wak bo. 

Bo mira un pòtmòni ku sèn aden i un ID.Skirbi un relato kòrtiku ku ta splika: 

1. Kiko lo bo hasi? 

2. Dikon bo ta skohe pa hasi esaki? 

3. Kiko ta e desishon étiko den e kaso aki? 

 

•  7 dia largu, hasi esaki: Kada dia, hasi un akshon chikí ku ta mustra e birtut. 

Skirbi: 

▪ Kiko a pasa? 

▪ Kon bo a sinti? 

▪ Kon e birtut a yuda bo òf otro? 

Birtut: 
Birtut ta un karakterístika òf un kualidat positivo di un persona ku ta mustra ken e 
persona ta realmente. Por ehèmpel: un hende ku ta honesto, kordial, i respetuoso. 
Un birtut ta un kustumber di hasi kosnan korektamente, no solamente un desishon di 
momentu.   
Algun  ehèmpel di birtut  (“kos bon”). 

• Honestidat: Papia  semper ku bèrdat, maske ku e ta difísil. 

• Pasenshi: Keda kalmu i ta warda ku pasenshi, sin fada, inkluso den situashon 
difísil. 

• Amabilidat/Kordialidat : trata hende ku amabilidat i konsiderashon . 

• Balentia : Hasi loke ta korekto, maske e ta difísil òf bo tin miedu. 

• Perseveransia: No entregá ora kos bira difísil, sigui traha pa logra. 
 
Distinshon prinsipal: 

• Étika ta e teoria, regla i guia ku ta mustra nos, kon nos mester komportá nos 
mes. E ta siña nos hasi loke ku ta bon i hustu. 

• Birtut ta e karakterístika òf kualidatnan ku nos a desaroyá pa sigui e reglanan 
i guianan di étika. 

 

Konsepto Kiko e ta? 
Kon e ta yuda bo pa ta un 
bon hende? 

Ehèmpel 

Étika 
Reglanan òf prinsipionan 
kiko ta bon i hustu 

E ta bisa bo kiko bo mester 
hasi den un situashon 

“bo no mester 
gaña “ 

Birtut  
Bon kualidatnan òf 
kustumber di bo karakter 

E ta yuda bo pa sigui e regla 
di étika  

 Honestidat 
 

Tarea 2 

 

 

 

 

 

 

 

 

 

 

7.5 Orígen i fuente di un pensamentu étiko  

Pensamentunan étiko no ta simplemente un kompilashon di regla, sino nan ta bini 
for di eksperensianan profundo i historianan di hende ku a enfrentá situashonnan 
difísil i mester a skohe  entre bon i malu, hustu i no hustu. Dor di skucha e 



50 
 

Un skèch : 
Situashon: “Un grupo di amigu ta na plasa. Un di nan a kome, pero no a paga, e ta 
pensa ku e montante ta chikí i ku “doñonan tin hopi sèn” i ku nan lo no sinti falta di e 
sèn ei. 

• Ròl 1 (Étika): E persona aki ku ta sigui regla ta bisa ku e ta malu i ta mustra ku e 
mester paga, pasobra sino ta hòrta e ta hòrta. 

• Ròl 2 (Birtut): E persona ku tin bon karakter ta bai ku e amigu pa yuda paga i pidi 
despensa, mustrando responsabilidat i integridat. 

• Ròl 3 (Indiferente): E persona ku no ta preokupá, ta sigui e komportashon robes i 
ta kere ku no tin niun problema ku e kos ei. 
 

E skèch aki ta yuda nos mira kon étika (sa kiko ta korekto) i birtut (hasi loke ta korekto 
di kurason) ta kana huntu pa hasi un akshon unu hustu. 
 
 
 
 
 
 
 
 

 

historianan di bida di hendenan ku haña nan konfrontá ku dilemanan difísil nos por 
komprondé di unda étika, i tambe e deseo pa biba ku dignidat i hustisia ta bini. 
 
Pensa riba e historia di profeta Moises. El a krese den palasio real, pero a laga e 
bida konfortabel pa liberá su pueblo for di sklabitut. E desishon aki tabata basá riba 
un konsenshi profundo di hustisia i rèspèt pa dignidat humano, un promé paso den 
pensamentu étiko. 
 
Un otro ehèmpel grandi ta e bida di Hesus. Su bida i su enseñansa ta basá riba 
amor pa su próhimo, defendé esnan ku ta debil, i kibra bareranan sosial. Pa medio 
di su akshonnan pa ku hendenan ku tabata marginalisá òf trata ku inhustisia, nos ta 
siña ku e fuente di pensamentu étiko ta kuminsá dor di tin kompashon, rèspèt i 
responsabilidat pa otro. 
 
Den nos tempu moderno nos por wak historia di Malala Yousafzai, un mucha muhé 
hóben ku a lucha pa derechi di edukashon, spesialmente pa mucha muhénan, den 
un pais ku tabata peligroso. Aunke nan a atentá kontra su bida, tòg el a sigui lucha 
pa igualdat i hustisia. Su kurashi i determinashon ta mustra ku étika awor aki ainda 
ta  basá riba e deseo pa hustisia, dignidat i rèspèt pa hende. 
 
E historianan di bida aki ta yuda nos komprondé ku étika no ta solamente reglanan 
òf teorianan di loke tin mag i no tin mag, sino ta bai over di kurasonnan di hende ku 
tin un deseo i nesesidat profundo di hustisia, ku ke duna amor, i ke biba na un 
manera ku tur hende su dignidat ta keda respetá.                                                                                        
 
 

TAREA 3 
 
 
 
 
 
 
 

 

 

 

 

 

7.6 Aktitut Kristian tin influensia grandi riba pensamentu i 
akshonnan sosial 

Ora un hende òf un grupo ta biba segun siñansa di Hesus, nos por bisa ku nan tin 
un aktitut kristian. Nan ta demostrá amor, pordon, yudansa na otro i nan ta praktiká 
hustisia. Hesus mes a bai nos dilanti pa mustra nos kon Dios ke pa nos biba 

praktikando e kualidatnan aki. Hesus su manera di biba tabatin i tin un influensia 
fuerte riba komunidat, pasobra tur hende ta mira kon Hesus a biba i hasi e 
diferensia. Den e kapítulo aki, nos lo mira kon aktitut kristian di un persona òf grupo 
por krea un influensia real i poderoso riba kon komunidatnan ta pensa i aktua.  Ta 
bon pa nos praktiká kristianismo kòrdando riba nos próhimo, méskos ku Hesus. 

Yudansa na hendenan ménos privilegiá. 
Tin grupo ta repartí kuminda, ta duna mucha artíkulo di skol i ta yuda hende ku 
problema finansiero. Den nos komunidat e service groupnan manera: Rotary 
(Internashonal Service Club), Lions, Rotaract (pa hende 18–30)ta hasi esaki. Tambe 
tin gruponan relashoná direktamente ku parokianan òf religion ku ta duna e servisio 
aki, por ehèmpel Caritas i mester nombra Bankonan tin un deportamentu ku ta yuda 
den nesesidat. 
Esaki ta mustra amor den práktika. Otro hende den bario por mira esaki i pensa: “Mi 
tambe por yuda”. Asina un aktitut kristian por kambia pensamentu i akshon di otro 
hende. 

Madre Teresa di Kalkuta (Santa Teresa di Kalkuta): Ehèmpel di sirbishi i 
yudansa. 

Su nòmber real ta Anjezë (Agnes) Conxhe 
Bojaxhiu. Nasé na Skopje (Macedonia). Su famia 
ta Albanes katóliko. Na un edat hopi hóben, Agnes 
a sinti yamada spiritual pa siña i sirbi hende. Ku 18 
aña el a bandoná su famia i bai Irlanda i despues 
India, kaminda el a traha komo religioso i dosente 
na un skol pa mucha muhé.  
 

Na aña 1946, den un trein entre Kalcuta i Darjeeling el a haña su “yamada”. Dios a 
pidié pa lanta i sirbi pobernan pa saka nan for di pobresa. Na aña 1950 el a funda e 
kongregashon ‘Missionary of Charity’ ku e meta pa sirbi esnan mas pober di tur; 
hendenan muriendo, hende sin kas, hendenan ku ta sufri, huérfanonan i hendenan 
ku enfermedatnan inkurabel. E kongregashon kier duna amor i dignidat na tur ser 
humano. E kongregashon a krese i a forma komunidatnan na mas di 1000 mishon i 
mas di 130 pais.  
 
Madre Teresa a haña premio Nobèl di pas i na aña 2016 papa Francisco a nombr’é 
Santa Teresa di Kalcuta. Santa Teresa su lema tabata: “Nos ta traha pa Kristu, sirbi 
Kristu den esnan mas pober ku tur”. E tabata duna nan kuminda, medikamentu i un 
lugá di keda. E tabata konsolá nan i tabata trata tur hende manera un ser kerí. E 
tabata kere den humildat, sakrifisio i trabou silensioso. Nunka e tabata buska fama, 
pero fama a bini na dje méskos ku su obra a kambia bida di miyones di hende. 
Santa Teresa di Kalcuta a muri 5 di sèptèmber 1997 na Kalcuta, India. 
 
Pordon i pas 
Un otro ehèmpel poderoso di un aktitut kristian ta pordon i pas. Den mundu, ora un persona 
hasi bo daño, hopi biaha bo ta keda ku rabia òf ta buska vengansa. Pero un kristian por 
skohe pa pordoná otro, maske esaki ta difísil. Den nos orashon di Nos Tata, nos ta resa: “i 
pordoná nos nos pikánan, méskos ku nos ta pordoná di otro.” Ke men nos mester biba habrí 
pa pordoná. Nos mester kuminsá praktiká esaki for di chikí pa despues nos por mustra den 
komunidat kon mester ta. 

Monseñor Óscar Romero (santu): Ehèmpel di pordon i pas. 
Óscar Romero tabata un obispu na El Salvador, un 
hòmber humilde ku tabata kere den Dios i den pas. Na 
prinsipio, hopi hende a mir’é manera un lider trankil, ku 
no tabata kere den konflikto ni den pelea.  
Pero tur kos a kambia ora el a mira ku su pueblo tabata 
sufri. E pueblo pober tabata oprimí, hopi hende tabata 
maltratá, nan ta desaparesé òf matá simplemente pa 
nan religion. Romero no por a keda ketu. El a tende e 
gritu di e hende chikí. For di altar, ku Beibel den man, 
el a kuminsá papia bèrdat. No ku odio, sino ku amor i 
hustisia. E no a yama pa vengansa, sino pa pordon, 
pas i rèspèt pa bida humano. El a bisa klaramente ku 

violensia no ta e kaminda, ni pa e poderosonan ni pa e pueblo.  
 
Hopi hende poderoso no tabata gusta su mensahe. Nan a menas’é, nan a insult’é, 
pero Romero a sigui firme. E a bisa: “Si nan mata mi, lo mi resusitá den mi pueblo.” 
Un dia, miéntras e tabata hasi misa, un bala a kita su bida. Pero e no a kita su bos. 
Su morto a bira simia. Pueblo a sigui lucha pa pas, pa hustisia i pa dignidat humano. 
Awe, Monseñor Óscar Romero ta rekordá komo un mártir di pas, un hòmber ku a 
mustra ku pordon no ta keda ketu dilanti di maldat, sino mester papia bèrdat sin 
pèrdè ánimo. 
 
Lucha pa hustisia 
Den nos mundu di awendia hopi organisashon kristian ta lucha pa hustisia sosial. 
Nan ta buska hustisia pa refugiadonan, pa deskriminashon i pa hende ku ta keda 
maltratá.  
 
Den nos komunidat nos por pensa riba Tula (1795), komo ehèmpel di unu ku a 
lucha pa hustisia, dignidat i libertat di esnan oprimí.  
Bastian Karpata un lider ku den mésun tempu tambe a lucha pa libertat di 
katibunan.  
 

 
 
Papa Godett (Wilson Godett) un lider sindikal ku a hunga un 
ròl importante den e movementu di 30 mei 1969 pa drecha 
derechi di trahadó i hustisia sosial. Frank Martinus Arion – 
Eskritor ku den su obra a pone énfasis riba hustisia sosial, 
identidat i kolonialismo.  

Mons Amado Römer (1921 – 2010) Kòrsou. (Pader Römer) 
Monseñor Amado Römer tabata un lider religioso importante 
ku no a limitá su trabou na misa so, sino ku a hunga un ròl 
grandi den desaroyo sosial, moral i spiritual di nos 
komunidat. Su pensamentu i akshonnan a mustra ku fe 
Kristian mester biba den bida real di hende. 
Monseñor Römer a enfatisá ku fe ta aktivo. El a stimulá hende 

pa no solamente kere, sino tambe hasi bon. Su predikashinan tabata kla i raspá, 
komprendibel pa e pueblo i orientá riba amor, rèspèt i responsabilidat personal. E 
manera di prediká akí a yuda hopi hende mira relashon entre Dios i bida diario. 
 
Monseñor Amado Römer a mustra gran preokupashon pa e hende mas vulnerabel 
den e komunidat. El a alsa su bos kontra inhustisia, pobresa i deskriminashon. Dor 
di su liderasgo, hopi hende a bira mas konsiente di nan responsabilidat pa yuda otro 
i pa traha pa un komunidat mas hustu. 
Monseñor Römer a kere firmemente den edukashon komo un medio pa libertat i 
progreso. El a inspirá hóben pa pensa krítiko, pa desaroyá nan talento i pa sirbi 
komunidat. Su influensia a yega mas ayá di iglesia, pasobra su mensahe tabata 
relevante pa bida sosial i kultural. Influensia kultural i komunitario.  
 
Pa medio di su komunikashon ku pueblo, Monseñor Römer a yuda fortalesé 
identidat i solidaridat. El a mustra ku iglesia mester ta serka di pueblo i mester ta 
parti di nan lucha i speransa. Esaki a fortalesé konfiansa entre lider religioso i 
komunidat.  
Monseñor Amado Römer su influensia riba e komunidat tabata profundo i duradero. 
El a mustra ku un lider religioso por ta un bos pa hustisia, un guia moral i un 
inspirashon pa akshon sosial. Te awe, su legado ta sigui sirbi komo ehèmpel di 
kon fe i kompromiso ku komunidat por bai huntu. Mons. Römer a nase na Kòrsou i 
awe tin un estatua den Willemstad komo homenahe pa su trabou. 

Un aktitut Kristian no ta solamente un konsepto spiritual. Atraves di historia, 
aktitutnan kristian tin i tabatin un papel fundamental den formashon di komunidatnan 
i struktura sosial. Den un mundu kaminda norma i balornan ta kambia rápidamente, 
prinsipionan bíbliko ta keda sirbi komo guia fuerte pa desishonnan di tur dia. Un 
aktitut kristian, basá riba amor, pordon i yudansa, tin influensia original i poderoso 
riba sosiedat. No semper ku palabra grandi, pero ku ehèmpel di echonan chikí ku ta 
bin for di un kurason sinsero. Asina, pensamentu i akshonnan sosial por kambia 
poko poko. Nos tambe por ta ehèmpelnan ku ta hasi e diferensia na skol, trabou i 
den nos seno familiar: 

TAREA 4 

1. Buska na Kòrsou un persona ku bo ta kere ku su aktitut kristian ta òf tabata 
influensia real i poderoso riba pensamentu i akshonnan sosial. Hasi un 
análisis di loke el a hasi pa influensiá i hasi diferensia serka otro. 
 

2. Tempu ku e sùrnan i brudernan a bin Kòrsou komo trabou di mishon, tin hopi 
historia di un par di nan. Buska riba Google i skirbi algu ku nan a hasi. 

      Zusters Franciscanessen                         Martin Luther King Jr. 

 

 

 

 

 

7.7 Trato di Hesus pa ku situashonnan inhumano, segun Evangelio 

Den Evangelionan, Hesus ta presentá su mes komo un persona ku ta reakshoná 
fuerte kontra tur forma di inhumanidat. Hesus no tabata sana e kurpa so, pero tambe 
e tabata aktua formal kontra dignidat inhumano, mustra riba inhustisia sosial, i duna 
ehèmpel den tratamentu di pobernan, enfermonan i esnan marginá.  

Den tur Evangelio tin bastante pasashinan den kua Hesus ta restorá dignidat 

humano, kaminda e sistema tabata trata hende malu. Na kada pueblo i na kada 

lugá, Hesus tabata topa ku situashonnan inhumano—hende bandoná, muhénan 

deskriminá, pobernan eksplotá, enfermonan separá, i hendenan ku problema mental 

marginá. Hesus ta trata tur forma di inhumanidat ku amor, poder restourativo, i 

hustisia. 

Pa komprondé su ministerio mas profundo, mester wak kon e ta aktua den 

situashonnan konkreto kaminda hende tabata maltratá.   

E paragraf aki ta reuní vários di e enkuentronan ei, pa mustra kon e Lus di Kristu 

tabata aktua den situashonnan kaminda hende tabata sinti nan humiá. 

Hesus su trato ku situashonnan inhumano 
Den e Evangelionan, nos ta mira ku Hesus semper ta trata hende ku dignidat i 
kompashon i mes ora E ta aktua kontra situashonnan inhumano. E no ta bira su 
kara, pero E ta aktua ku amor i poder.  

Hesus ta kura hende riba dia di sabat  (Marko 3:1–6) 
Lei ta bisa ku kura hende riba sabat tabata prohibí. 

Esaki ta ponementu di lei riba bienestar humano, un 

situashon inhumano. Hesus den esaki no tabata tin 

miedu di mustra loke ta hustu. El a bisa e hòmber 

mankaron para meimei pa tur hende wak. E ora ei El 

a hasi nan algun pregunta ku a pone nan pensa ku 

loke lei ta bisa por ta bon òf nò. Nan a keda ketu sin 

respondé. No tabata importá Hesus kiko e fariseonan 

tabata pensa i El a kura e hòmber. Nan a haña mas 

motibu pa laga mat’É. Aki nos ta mira ku Hesus ta preferá protekshon di bida 

humano riba struktura robes di lei. 

Hende rechasá pa komunidat  
Den tempu di Hesus, hopi hende enfermo òf diferente tabata rechasá pa komunidat. 
Un ehèmpel ta e hende ku lepra (Evangelio segun Marko 1,40–45). Lepra tabata 
konsiderá kontagioso i un kastigu di Dios, p’esei e hende nan mester a biba separá, 
leu for di komunidat. Pero Hesus a mishi ku e hende i a san’é, mustrando ku El a 
mira e hende, no su enfermedat. 

 
E muhé Samaritano (Evangelio segun Huan 4,1–42) tambe tabata rechasá pa vários 
motibu. Hudiunan tabata rechasá Samaritanonan, komo hendenan pagano i impuru. 
Ademas un hende hòmber no por a papia públikamente ku un muhé ku no tabata su 
famia, ni ta pertenesé na su komunidat, anto pa kolmo e muhé aki tabatin un mal 
reputashon. P’esei e tabata bai pos mèrdia den solo kayente, ora tur otro hende ta 
skonde pa e solo, pa evitá di topa ku hende na e pos.  
Apesar di tur e kosnan aki, Hesus sí a papia kuné ku amabilidat i rèspèt, mustrando 
amor sin husga. 

Abuso i falta di hustisia 
Un ehèmpel tabata e muhé ku nan a haña den 
adulterio. (Huan 8, 53, 1-11) E muhé ei tabata 
despresiá pa hopi hende. Hesus, sin embargo, a papia 
ku rèspèt kuné i a dun’é speransa. E no a humié, pero a 
mustra amor i komprenshon. E hende nan tabata kier a 
piedr’é mata. Hesus a para banda di dje i a bisa: “Esun 
di boso ku ta sin piká tira e promé piedra”. Niun no por 
atira e promé piedra i a bira bai. Asina, Hesus a stòp un 

akto inhumano i a mustra hustisia i miserikòrdia. 

Hende ku hamber i nesesidat básiko. 
Hesus a mira ku hende tabata pasa hamber. Den e historia di alimentashon di 5.000 
hende (Mateo 14), E no a manda nan kas, pero El a duna nan kuminda. Esaki ta 
mustra ku Hesus ta tuma nesesidat humano na serio.  
 
Hesus ta duna sinku mil hende di kome (Mateo 14; 15; Marko 6; 8) 
E multitut ku a sigui Hesus tabatin hamber, den naturalesa sin kos di kome.. Hesus a 
haña duele di nan. Ora e disipelnan a bisa 
Hesus ku a bira lat i ku e hendenan mester bai, 
Hesus a bisa nan: “Nan no tin nodi di bai. Boso 
mes duna nan di kome.” (Mateo 14,16) Hesus 
tabatin oido pa sufrimentu básiko, esta hamber 
sin kos di kome i bandoná. Hesus a sinti su 
mes responsabel pa nan i a kombiná milager 
ku responsabilidat sosial. Ku esaki Hesus a 
mustra ku Dios no ta preokupá pa gana alma 
so, pero E ta tene kuenta ku hende su 
kondishon material tambe. 
 
Opreshon di hende i abuso di poder 
Hesus tabata kritiká lider ku tabata usa poder pa oprimí hende (lesa Mateo 23, 1-
36). Aki Hesus ta bisa pa tene kuidou ku dòktornan di lei i fariseonan. El a defendé 
hende komun i a bisa ku lidernan mester sirbi, no oprimí. 

Den e Evangelionan, Hesus ta enfrentá situashonnan inhumano ku amor, akshon i 
hustisia. El a sa di defendé hende débil, i laga nan den nan dignidat, i ta mustra nan 
kon Dios ke pa hende biba ku otro. Su manera di aktua ta un ehèmpel pa kristiannan 
awendia sa kon pa trata ku inhumanidat den mundu. 

Lukas 4,18–19. Hesus a resa for di ròl di buki di profeta Isaías: “Spiritu di Señor ta 
riba Mi, p’esei El a ungi Mi pa anunsiá e bon notisia na e pobernan. El a manda Mi 
proklamá libertat pa prezunan; bista pa siegunan; i pa esnan oprimí, libertat. 

Hesus ta yama Mateo. (Mateo 9:9–13) Lesa e teksto 
Situashon inhumano: Kobradó di belasting tabata 
mal mirá den komunidat hudiu e tempu ei, 
pasobra nan tabata eksplotá e pueblo pober na 
nòmber di Romanonan. Nan tabata kobra pueblo 
di mas sèn, pa enrikesé nan mes. 
Hesus ku sa esaki, ta aserká Mateo otro. El a 
invitá Mateo pa siguiÉ. En bes di akus’é E ta 
yam’é. E ta bis’é ku E ke bai su kas. Na esnan ku 
no por komprondé e akto aki di Hesus, ku ta kome 

ku hende mal mirá den pueblo, Hesus ta deklará: “ Hende bon di salú no tin mester 
di dòkter, hende malu sí. Miserikòrdia mi ke i no sakrifisio; Mi no a bin pa yama 
hende hustu, ma pa yama pekadó”. (Mateo 9, 12-13) Hesus su trato a duna 
resultado: Mateo a transformá su bida, i el a kuminsá stima i yuda otronan ku rèspèt 
i hustisia. 

TAREA 5 

1. Traha den klas 3 grupo. Kada grupo mester dramatisá un esena inhumano. 
(un drama kòrtiku). Den kada dramatisashon mester bini dilanti: 

• kon hende normalmente lo reakshoná, 
• kon Hesus lo reakshoná. 

Despues, por deliberá klasikalmente kiko ta e diferensia i pakiko tin e diferensia aki? 

1. Traha un pintura, poesia, rèp òf video chikí ku ta mustra Hesus den un 
situashon moderno  (por ehèmpel: den skol, riba kaya, den un edifisio). Splika 
e mensahe atras di bo obra. 
 

2. Hasi e siguiente aktividat: kolektá kuminda, yuda un hende bieu, bishita un 
lugá di nesesidat.  
Despues, traha un relato kòrtiku: 

o Kiko ta e situashon robes òf inhustu? 
o Kiko bo a sinti ora bo a mira e situashon i ora bo a duna bo yudansa? 
o Kua ehèmpel di e aktitut di Hesus boso a sigui? 
o Ki konsekuensia boso akto por tin pa boso mes i esnan ku boso a 

yuda. 

7.8 Historianan di bida ku ta indiká pensamentu étiko i lantamentu 

Via historianan di bida, nos por mira kon eksperensianan di bida ta laga hende 
pensa riba kiko ta bon òf malu. Situashonnan manera sufrimentu, rechaso òf 
yudansa di otro ta spièrta konsenshi i ta bira un fuente pa pensamento étiko: kon pa 
trata otro ku rèspèt, amor i hustisia. 

Ehèmpel 1: Historia di bida di pordon 
Un hende ku pa su akto malunan a kai será den prizòn i despues a realisá ku el a 
kometé un eror grandi, a kambia su bida, i bai pidi pordon na esnan ku el a lástima. 
E eksperensiá ku a pordon’é, por trese un kambio grandi den su paden. E por 
pensa: Si nan a pordoná mi, mi tambe mester pordoná. E ta eksperensiá e pordon i 
esaki ta trese den su paden e motivashon pordoná i tene miserikòrdia ku otro. 

Ehèmpel 2:Historia di bida di un grupo kristian 
Un djasabra un grupo chikí di hóben di 14 pa 17 aña ta pasa bai nan lugá di 
enkuentro i ta mira kasnan hopi pober i muchanan ku ta biba den hopi pobresa. Nan 
ta disidí di hasi tur esfuerso pa yuda e famianan aki. Nan ta aserká instansianan 
konserní i nan ta logra ku kompanianan ta drecha e situashon di e kasnan, ku hopi 
miembro por haña trabou i asina pan riba mesa.  

E tabata un kaminda largu, pero nan a perseverá i mira resultado poko poko. Nan ta 
buska kursonan di formashon pa e abitantenan i asina lanta den nan tambe e gana 
di tuma responsabilidat pa nan famia. E lantamentu serka e grupito ta e kontakto ku 
problema sosial real i e fuente étiko ta loke Hesus ta siña nos den Beibel pa stima i 
yuda bo próhimo. 

Historia di Hesus mes 
E bida di Hesus, manera kontá den e Evangelionan, ta un gran historia di bida ku a 
lanta pensamentu étiko den hopi hende. Su manera di trata pober, enfermo i hende 
rechasá a hasi hende pensa diferente riba kon tin ku biba. E lantamentu serka 
pueblo ta e ehèmpel ku Hesus a duna ku su Palabra, su ehèmpel, siñansa i 
akshonnan. Hesus su fuente étiko ta e amor grandi ku E tin pa Dios Tata, ku ta 
reflehá su mes den Hesus. 

Mirando hopi historianan di bida, pensamentu étiko por keda lantá. For di un 
perspektiva kristian evangéliko, e fuente di e pensamentu ei ta Dios, e Beibel i e bida 
di Hesus. Eksperensianan di bida ta yuda hende komprondé i pone e étika kristian 
den práktika. 

TAREA 6 

UN ATARDI AMENO 

Traha un karchi di invitashon pa un grupo di Konfirmashon i su programa pa un 
atardi ameno (12 pa 14 aña) 

• Traha 4 grupo. Kada grupo ta traha su invitashon etc.  

• Huntu ta skohe e programa di mas leuk i ehekut’é den realidat.  

• Kòrda menshoná lokalidat, fecha i orario. 

E propósito di e tarea aki ta: stimulá kreatividat, lanta konsenshi étiko, promové 
birtut i enkurashá partisipashon aktivo. E propósitonan aki ta konta pa e grupo di 
muchanan di Konfirmashon i pa boso ku ta organisá e atardi. 

E fuente di pensamentu (Inspirashon) ta laga e grupo eksperensiá siñansa di Hesus 
ku ke pa nos tin amor pa próhimo, pordoná otro i tene kuenta ku nos dignidat 
humano. 

For di punto di bista sosial nos ta traha riba responsabilidat pa otro, sostené otro 
i hasi kosnan korekto. E grupo (ámbos banda) mester praktiká pasenshi, rèspèt, 
amor i humildat. 

8. Responsabilidat, Materialismo i rèspèt pa 

outoridat 
 
Tur dia, sin ku nos ta konsiente, nos ta yega na krusadanan den nos bida kaminda 
nos tin ku hasi un eskoho, pa kosnan grandi òf chikí. Meimei di e desishonnan aki, 
tin tres tema ku ta bolbe bini, responsabilidat, materialismo, i rèspèt pa outoridat.  E 
manera ku nos ta tuma desishonnan ku esakinan den nos mente ta pinta un portrèt 
kla di nos karakter, ken nos ta. Esaki ta reta nos si nos ke tuma desishonnan 
diferente pa komprondé e tres puntonan aki mihó. 
 
Responsabilidat no ta trata solamente di kumpli ku bo palabra òf kumpli ku un 
tarea. E ta mas profundo ku esaki. Responsabilidat ta trata di bo disposishon pa 
para firme den bo desishonnan i akshonnan, maske ku kosnan bira difísil. Un 
persona ku tin responsabilidat, no ta buska esküs, sino ta buska manera pa hasi 
kosnan korekto, na skol, na kas, òf ku su amigunan, i hasta ora ningun hende no ta 
mira. 
Responsabilidat ta nifiká ku bo ta kuida tur kos ku a keda konfia na bo. 

• Konsekuensia positivo: Hende ta haña  mas konfiansa den bo, bo ta risibí 
mas oportunidat, i bo mes ta sinti bo orguyoso, pasobra bo a kumpli . 

• Konsekuensia negativo (si bo no ta responsabel): Tareanan ta keda sin 
hasi, hende ta pèrdè konfiansa den bo, i problemanan ta akumulá. 

Ehèmpel:  

• Un hende ku semper ta yega na tempu i ta prepará pa su trabou, por risibí 
promoshon mas lihé ku un hende ku no ta tuma su tareanan na serio. 

• Pensa riba un tarea di grupo na skol. Si bo tuma bo parti na serio, tur hende 
ta kontentu i bo ta sinti ku bo a kontribuí i e grupo ke sigui traha ku bo. Pero si 
bo laga tur kos pa otro hasi, bo ta pone mas peso riba nan, i e grupo por 
pèrdè konfiansa den bo. 

 
 
2. Materialismo 

Materialismo ta pensa ku bo balor i felisidat ta 
dependé hopi riba tin kos òf  tin kosnan karu, òf 
kore tras di moda. E ta un aktitut  kaminda 
poseshonnan material i rikesa ta haña mas 
balor ku balornan spiritual i relashonnan.  
 

 
• Positivo (den balansa): Disfrutá di kos bunita no ta malu, si bo no ta 

dependé di nan pa bo felisidat. Bo ta apresiá e kos nan ku bo tin, kuida nan i 
bo no ta malgastá. 

• Negativo (si ta hopi): Bo por bira yalurs, no satisfecho, i kisas hasi kosnan 
no korekto pa tin mas kos. Bo ke kosnan fásil i lihé.  E kosnan ku e persona 
tin ta bira mas importante ku e persona mes. 

 
 
Ehèmpel 
Positivo: Maria, ta haña un selular nobo pa su kumpleaño. Maria ta felis i ta kuida e 
selular, pero e ta komprondé ku e felisidat real no ta den e selular mes, sino den 

loke e por hasi kuné, komuniká ku su amigunan, saka potrèt di su proyekto skol, i 
siña kos nobo. E ta balorá e kos material, pero e no ta dependé di dje pa keda felis. 
 
Negativo: Daniel. tur luna, ta wak e “sneakers” di mas karu ku ta sali riba Instagram. 
E ta traha chikí-chikí despues di skol pa kumpra e “sneakers”, pero su motibu 
prinsipal no ta ku e mester di un sapatu nobo ,sino ku e ke keda  “den trènt” pa otro 
hóben wak. Na un momentu, e ta logra kumpra nan, i e ta sinti felis… pa un siman. 
Despues, un modelo mas nobo ta sali, i e sinti ku e mester hasi tur e esfuerso di 
nobo pa bolbe  wak kon e ta kumpra e nobo. Si Daniel su felisidat ta dependé di e 
kosnan di moda ku ta kambia i ku no ta dura ,e lo keda kore tras di kos  i nunka tin 
basta. 
 
3.Rèspèt pa outoridat 
Rèspèt pa outoridat ta mas ku simplemente sigui regla òf skucha mayornan. Ta trata 
di rekonosé e posishon ku e otro tin pa guia, protehá, òf instruí bo, miéntras bo mes 
ta pensa kritiko i ta para firme den bo prinsipio. Ta un balansá, pa bo mustra rèspèt, 
sin pèrdè bo dignidat òf bo kapasitad di disidí. Un hóben ku ta logra e balansá aki, ta 
keda prepará pa bira lider den futuro, sin ta dependé siegamente riba otro hende. 

• Konsekuensia positivo: Mas órden, mihó kolaborashon, i konfiansa mutuo. 
• Konsekuensia negativo (si no tin): Mas desórden konflikto, i hopi biaha 

tambe kastigu. 
Ehèmpel: Un studiante ku ta skucha kla e instrukshon di e maestro ta siña mas i tin 
ménos problema ku un studiante ku semper ta kibra regla. 
 
Konklushon 
Un persona ku ta  responsabel, ta tene kosnan material den balansa, i ta mustra 
rèspèt pa outoridat,e ta krea konfiansa, bon relashon, i un bida mas stabil. Si nos no 
ta sigui e balornan aki, hopi biaha  nos ta haña desepshon, pèrdida di oportunidat, i 
konflikto. 

TAREA 1 
 
 
Traha  grupo  i skohe pa traha  un Kantika, Rap, un skèch òf un pintura kaminda e 
tres temanan  Responsabilidat Materialismo i Rèspèt pa outoridat  ta bini Huntu  
I presentá. 

 

8.1 Biba konforme e vishon di ta krea segun semehansa di 
Dios 

Ta un kristian ta mas ku solamente bisa mi tin fe, e ta un 
manera di biba ku ta mustra ken Dios ta. Beibel ta bisa 
nos ku Dios a krea hende “segun su imágen i 
semehansa”.  E ora ei Dios a bisa: ‘Laga nos ban traha 
hende awor. E mester ta segun nos imágen i e mester 
parse nos...27Dios a krea hende segun su imágen.’ 
(Génesis 1,26-27). 
Esaki ta nifiká ku kada ser humano tin un dignidat spesial, pasobra e ta reflehá algu 
di ken Dios ta. 

“Segun Imágen di Dios ” ta nifiká ku nos, ser humano, ta kreá pa biba den relashon 
ku Dios i ku otro hende. Nos no ta un produkto di kasualidat, sino Dios a krea nos ku 
un propósito, pa nos por parse nos Kreador den nos karakter, nos eskoho i nos 
manera ku nos ta trata otro. E imágen aki ta duna kada persona un balor úniko, sin 
mira edat, orígen òf posishon. 
 
Vishon: Kon nos ta mustra e imágen aki. 
Komo Kristiannan, nos ta mustra e imágen aki den nos estilo di bida. Esaki ta nifiká: 

• Mustra amor na tur hende, tambe na esnan ku ta difísil pa nos stima. 
• Aktua ku hustisia, ta honesto i defendé esnan ku no ta haña hustisia. 
• Pordoná, manera Dios ta pordoná nos. 
• Kuida e kreashon, pasobra e ta di Dios. 

E vishon a aki no ta solamente pa den iglesia, sino spesialmente pa nos bida di tur 
dia, na kas, na skol, na trabou, i den bario. 
 

8.2 Responsabilidat di un kreyente 
Kere ta trese responsabilidat kuné. Un hende ku ta biba den Kristu ta yamá pa 
mustra su amor den akshon. Esaki ta nifiká ku bo: 

• ta tene kuenta ku bo manera di trata otro hende, pasobra nan tambe ta 
imágen di Dios. 

• ta dispuesto pa sakrifiká pa bienestar di otro. 
• ta usa bo talento pa hasi kos bon i pa drecha mundu. 
• ta trata di ta un ehèmpel pa asina otronan por mira algu di Kristu den bo bida. 

 
Biba manera un kristian no ta solamente kiko bo ta bisa, sino kiko bo ta hasi. Ora bo 
ta biba konsiente i ta realisá ku bo mes i e otro ta imágen di Dios, bo tambe ta bira 
responsabel pa yuda traha un mundu ku ta mas serka di Dios su deseo: un mundu 
di amor, hustisia i pas. 
Bo bida, bo palabra, i bo akshonnan por ta un lus pa esnan ku ta den skuridat. Kada 
bes ora bo tuma un desishon ku ta honra Dios, bo ta hasi bo parti pa drecha e 
mundu. 
Laga bo bida ta un testimonio ku Dios ta real i presente den tur paso ku bo ta tuma. 
 
Mateo 5:16 “Meskos asina, boso mester laga boso lampi bria pa otro hende, pa nan 
mira boso bon obranan i alabá boso Tata den shelu’. 
 

TAREA 2: 
 

1. Kiko “biba segun  imágen di Dios” ta nifiká pa bo personalmente? 
2. Nombra tres manera ku bo por mustra e imágen di Dios den bo bida di tur 

dia? 
3. Kon bo ta trata hende ku ta difísil pa gusta, i kon esaki ta demonstrá bo fe? 

Unda mi ta para den sosiedat? 
Tur hende tin su lugá den sosiedat. E lugá aki no ta solamente un adrès òf un 
trabou, sino tambe un ròl. Komo kristian nos ta kere ku nos ròl ta konektá ku un 
yamada di Dios, pa kuida e kosnan ku El a duna nos bon. Esaki ta rekerí 
responsabilidat, responsabilidat ku nos tin ku kumpli kuné den diferente áreanan di 
nos bida. 
 
1. Responsabilidat ku Dios 
Tur kos ta kuminsá ku nos relashon ku Dios. El a krea nos na su imágen i ta yama 
nos pa stim’É ku  henter nos kurason, alma, i mente. Esaki ta nifiká ku na trabou, na 
skol òf kas, nos desishonnan i nos komportashon mester ta basá riba e pensamentu, 
kiko ta bon den bista di Señor. Ora nos biba asina, nos ta mustra ku nos 
responsabilidat ku Dios ta real. Nos ta biba pa glorifiká Señor. Beibel ta bisa nos  
den 1 Korintionan 10,31: “En todo kaso, sea ku boso ta kome òf bebe, hasi tur kos 
na honor di Dios”.  
 
2. Responsabilidat ku otro hende 
Nos no ta biba nos so. Kada persona ku nos topa tambe ta imágen di Dios. Esaki ta 
nifiká ku nos mester ta honesto, respetuoso i kuida otro, maske nos no ta di akuerdo 
ku otro su opinion. Yuda otro, ta hustu, i skucha nan historianan ta un manera kon 
nos ta mustra responsabilidat. 
Dios ta manda nos pa trata otro hende ku amor i rèspèt. No ta basta pa buska 
solamente nos propio benefisio, sino tambe pa mira kon nos por yuda i animá otro. 
“No fiha solamente riba boso kada un su mes interes, sino riba esun di e otro 
tambe.” (Filipensenan 2,4) 
 
3. Responsabilidat ku sosiedat 
Sosiedat ta mas ku e hendenan ku bo konosé. Sosiedat ta tur e reglanan, kultura, 
servisionan i strukturanan ku ta permití nos biba. Nos responsabilidat ta di kontribuí i 
no di solamente tuma lokual tin. Nos por kontribuí dor di hasi nos trabounan i 
tareanan  korekto i konfiabel, pensa riba solushonnan pa problemanan, i defendé 
hustisia. 
Nos ta parti di un komunidat, i Dios ta yama nos pa biba ku hustisia i pas meimei di e 
pueblo kaminda El a pone nos. Nos tin ku buska e bon di tur hende i kontribuí na un 
sosiedat mas hustu i mas humano. 
 “Biba na pas ku tur hende te kaminda esei ta dependé di boso”. (Romanonan 12,18) 

 
 
4. Responsabilidat ku naturalesa 
Dios a duna nos un mundu komo un lugá pa nos  biba i no pa nos maluzá. Kon nos 
ta hasi  uzo di awa, energia, kuminda i rekursonan ta mustra kon nos ta komprondé 
nos ròl. Biba responsabel ta nifiká ku nos ta pensa: “Kon mi por laga e mundu mas 
mihó atras, ku di loke mi a hañ’é?” Nos ta yamá pa trata naturalesa ku rèspèt, pa 
kuid’é i traha manera un atministradó di e kreashon di Dios. “ SEÑOR Dios a pone e 
hende den hòfi di Eden pa e kultivá i kuida e hòfi”. (Génesis 2,15) 

 

5. Responsabilidat ku nos mes 
Kuida bo mes no ta egoismo, sino ta un mandato. Ora bo ta físikamente, mental i 
spiritualmente salú, bo por yuda un otro mihó. Esaki ta nifiká ku bo ta siña dil ku bo 
tempu, desaroyá bo talentonan i tuma desishonnan ku ta promové bo kresementu. 

Kada persona tin un bida ku Dios a dun’e, i ta responsabel pa ta un ehèmpel bon pa 
otro. Ku nos palabra i komportashon nos por mustra fe, amor i integridat.  
 “No laga niun hende menospresiá bo pasobra bo ta hóben, pero sea un ehèmpel pa 
e kreyentenan den bo manera di papia, bo kondukta, amor, fe i puresa.” (1 Timoteo 

4,2) 
 
Konklushon.  

 
Nos lugá den sosiedat no ta solamente un posishon, sino un 
oportunidat pa hasi un diferensia. Kada paso ku bo tuma pa bira 
un mihó persona, ta yuda tambe pa traha un komunidat ku ta mas 
amoroso. Nos tur ta responsabel pa laga e mundu mas mihó ku 
nos a hañ’é. Bo lugá den sosiedat ta bo responsabilidat. 
 

 
 
 
 
 
 

Tarea 3: 
 
Pregunta  

TAREA 3 

1. Kiko ta nifiká pa bo, pa asumí responsabilidat pa ku Dios, den bo bida di 
tur dia? 

2. Kiko bo por hasi pa kontribuí mihó na bo sosiedat? 
3. Menshoná un kos chikí ku bo por hasi awe, ku por hasi un gran diferensia 

mañan? 
4. Kon bo aktitut na skol, kas òf bario por mustra ku bo ta konsiente di bo 

lugá den nos sosiedat? 
 

8.3 Kiko Beibel ta bisa tokante di materialismo? 

                                                                                                                                                            

Awe nos ta biba den un tempu kaminda tur kos ta rondoná di 
luho i plaka i kosnan material. Nos hóbennan tin interesnan pa 
kosnan tékniko i kosnan ku ta fásil i ku no ta kosta hopi 
energia. Telefòn, paña di marka, outo bunita, i un bida “di 
kopia” riba medionan sosial. Hóbennan ta inkliná pa sinti i 

kere ku si nan no tin e kosnan aki, nan no ta konta i nan ta kai atras. Nos mester 
kòrda si ku kosnan di mundu no ta malu, pero di mas por desviá nos.  

Kosnan material i nos balor 
Beibel ta bisa klaro: bo balor no ta dependé di loke bo tin. Kosnan material por ta 
útil, pero si nan bira e kos mas importante den bo bida, nan por hasi bo lubidá di 
Dios i kita bo pas. 
Den tempu di Beibel, hopi hende tabata biba di agrikultura. Rikesa tabata tera, 
bestia, kosecha, paña i metalnan balioso. Hende ku tabatin hopi kos tabata ser mirá 
komo bendishoná pa Dios. Pero Hesus a siña algo diferente. 
 
Den Evangelio di Mateo 6,19-21, Hesus ta bisa ku nos no mester kolektá tesoro 
riba tera, pasobra kosnan aki por dañá òf ladron por hòrta nan. En bes di esei, nos 
mester kolektá tesoro den shelu, pasobra kaminda bo tesoro ta, einan bo kurason 
tambe ta. 
Esaki ta mustra ku kosnan di mundu ta temporal. Nan por kibra, pèrdè òf 
desaparesé. P’esei nan no por ta e base di nos felisidat. 
 
Den 1Timoteo 6,9-10, e apòstel Pablo ta atvertí ku amor pa plaka por trese hopi 
problema. Plaka riba su mes no ta malu, pero ora hende bira demasiado 
ambisioso, nan por lubidá nan fe i hasi kosnan malu. 
Hesus a konta tambe e parábola di e hòmber riku ku a hasi kos di bobo.  
 
Evangelio di Lukas 12,16-21. E hòmber aki tabatin hopi kosecha i rikesa, pero el a 
pensa solamente riba su mes. Hesus a yam’é bobo, pasobra el a lubidá ku su bida 
ta den man di Dios. 
 
Kiko nos siña di esaki? 

• Ta agradesido ku loke bo tin. 
• Kompartí ku otro ora nan tin nesesidat. 
• No laga kos material kontrolá bo felisidat. 
• Invertí den kos ku tin balor eterno: amor, fe i yuda otro. 

Konklushon 
Kosnan material no ta un base sigur pa nos bida. Nan por desaparesé. Hesus ta 
siña nos pa kolektá tesoro den shelu, esaki ta hasi kosnan bon, biba ku fe i stima 
otro. Esakinan tin balor eterno den bista di Dios. 
 
 

Tarea 4: 
 

1. Mi ta mira poseshon manera algu ku Dios a konfia mi pa kuida, òf manera 
algu ku ta solamente di mi?(splika).  

2. Tin kosnan material  den mi bida ku mi ta nota ku  ta tuma mas atenshon òf 
kurason ku ta nesesario? 

3. Kiko mi por kambia na mi manera di biba pa haña  mas lugá/tempu pa kuido 
di otro i di naturalesa? 

 
 

8.4 Kiko Beibel ta bisa tokante di rèspèt pa outoridat? 

Den bida di tur dia, nos ta topa outoridat na hopi forma: tata i mama, maestro, lider 
di trabou, gobernashon i lider di iglesia. Hopi biaha pa nos hóbennan, aseptá 
outoridat no ta fásil, spesialmente ora nos no ta di akuerdo ku desishonnan. 
Reakshon natural por ta aseptá numa, resistí, kritiká òf rebeldiá. 

Beibel ta mustra nos ku Dios tin un punto di bista diferente. Segun Palabra di Dios, 
outoridat no ta simplemente un sistema humano, sino un órden ku Dios mes a 
establesé. Kon nos ta trata outoridat ta reflehá kon nos ta mira Dios i Su outoridat 
den nos bida. 

Den e paragraf aki, nos lo wak kiko Dios mes ta deklará tokante outoridat: kon nos 
mester respet’é, ki ora nos mester someté nos mes, i kon nos mester reakshoná ora 
obediensia na hende ta bai kontra obediensia na Dios. 

Dios mes ta e fuente di outoridat: Romanonan 13,1 ta bisa: “ Tur hende mester 

someté nan na esnan ku ta ehersé outoridat, pasobra outoridat ta bini di Dios i 

esnan eksistente tambe ta Dios a pone” Dios mes a establesé outoridat. Esei ta nifiká ku 

ora nos ta respetá outoridat aki na mundu, nos ta mustra rèspèt pa Dios mes. Pasobra 

segun palabra di Dios, outoridat no ta aksidental; ta Dios mes a pone nan. 

Someté boso na outoridat 

Dios ta yama nos pa nos someté na outoridat i respet’é. 1 Pedro 2, 13-15: “ Pa 

motibu di Señor someté boso na tur 

esnan ku tin un puesto di outoridat.” 

E ta sigui bisa ku sometementu na 

outoridat no kier men debilidat, sino 

obediensia na Dios. Dios ke órdu i 

pas den komunidat. Dios ke pa nos 

someté nos mes na outoridat, pasobra e ora ei nos ta hasi 

Su boluntat.  

Respetá outoridat di bo mayornan 

Rèspèt pa outoridat ta parti di mandamentu di Dios. Éksodo 20;12” Honra bo tata i 

bo mama, pa asina bo tin un bida largu den e tera ku Señor, bo Dios, ta duna bo”.  E 

promé forma di outoridat ku nos konosé ta den famia. Dios ta manda nos respetá i 

obedesé for di kas. 

Respetá outoridat, pero no siegamente 
Dios ta pidi rèspèt, pero no obediensia siegu. Echonan 5, 29 : Hende 

mester obedesé Dios mas ku otro hende”. Esaki kier men ku ora outoridat 

humano ta pidi kos ku ta kontra boluntat di Dios, fieldat na Dios ta bin na 

promé lugá! Outoridat na Dios ta hopi mas superior na tur otro outoridat! 

Hesus su ehèmpel pa nos 

Hesus mes ta e ehèmpel perfekto den trato ku outoridat.  Filipensenan 2, 8: El a 

humiá su mes i bira obedesidu te na morto, sí, morto na krus”. Ounke Hesus tabata 

sa ku outoridatnan a konden’É inhustu, tòg El a hasi boluntat di su Tata. El a keda 

ku Su mishon i laga nan mat’É pa salba henter mundu. Hesus a mustra ku humildat i 

obediensia ta poder, no debilidat! 

Outoridat no- responsabel 

Outoridat ta nifiká tambe responsabilidat dilanti di Dios. Romanonan 13,4:  “Pasobra 

esnan ku ta ehersé outoridat ta sirbi Dios na bo bienestar.” Dios ta kastigá outoridat 

no-responsabel i E ke pa tene kuenta kon ta usa poder. Pasobra tur outoridat tambe 

tin ku duna kuenta i rason na Dios. 

Tekstonan: 

• Salmo 62,11 – “Poder tin su fundeshi den Dios.” 
• Daniel 2,21 – “ E ta maestro di tempu i di historia. E ta pone reinan riba trono i 

ta baha nan atrobe.” 
• Isaías 33,22 – “Señor ta nos hues, Señor ta nos legisladó. Señor ta nos rei. 
• Mateo 28,18 – Hesus: “A entregá Mi tur outoridat riba mundu i den shelu..” 

Kòrda ku ningun lei ni gobernante tin outoridat independientemente di Dios. 

Konklushon 
Nos a mira den Beibel ku outoridat ta bini di Dios, ku obedesé outoridat hustu ta un 
forma pa mustra Dios ku nos ta stim’É i nos ke obedesé Su leinan. Dios ta mas haltu 
ku tur outoridat humano. Dios ke pa usa outoridat humano ku hustisia. 

Kiko esaki ta nifiká pa bo? 

• Mustra rèspèt, inkluso si bo no ta gusta tur regla òf outoridat, keda 
respetuoso. Esaki ta yuda pa un komunidat sano. 

• Obedesé ku un límite. Sigui lei i regla, pero mas ku tur sigui e lei di Dios. 
• Defendé bo mes: No tene miedu pa sali na defensa di hustisia i bèrdat. 

TAREA 5 

Diskushon ku klas / grupo:  

1. Kon mi ta reakshoná ora mi no ta di akuerdo ku outoridat? 
2. Ki ta e diferensia entre someté i obediensia siegu? 
3. Kon mi por mustra rèspèt sin komprometé mi fe?  
4. Pakiko bo ta kere ku Dios ta laga outoridatnan guia nos bida? 
5. Bo por deskribí un situashon kaminda bo mester sigui Dios mas ku outoridat 

humano? 


